
KÖNÜLLÜYƏ ÖN SÖZÜMÜZ 

 

ncə  bu  kitabın  yazılması  üçün  vacib  olan 

stabil  və  yaradıcı  mühitin  memarı  Azər‐

baycan  Respublikasının  Prezidenti  cənab  İlham 

Əliyevə dərin təşəkkürümüzü bildiririk. Onun ölkə‐

mizdə yeni başlamış könüllülük hərəkatına verdiyi 

dəstək  isə  bütün  minnətdarlıqlardan  yüksəkdə 

durur. Azərbaycanımızın gələcəyi olan gənclər on‐

lara  yaradılmış  bu  imkandan  maksimum  istifadə 

etməkdədirlər.  

Danılmaz  faktdır ki, Ümummilli  lider Heydər 

Əliyevin  təşəbbüsü  ilə  Gənclərin  Birinci  Forumu‐

nun keçirilməsi Azərbaycanda könüllülük fəaliyyə‐

tinə böyük təkan verdi. Bu forumdan sonra gənclər 

ictimai  işlərdə daha aktiv  rol oynamağa başladılar. 

Forumdan  sonra keçən müddət  ərzində könüllülü‐

Ö 

yün bir hərəkat kimi geniş vüsət alması Azərbaycan 

Respublikasının  Prezidenti  cənab  İlham  Əliyevin 

adı ilə birbaşa bağlıdır. Uğurlu daxili siyasət nəticə‐

sində könüllülük  fəaliyyəti ölkəmizdə  sürətlə  inki‐

şaf  etməyə başlayıb. Azərbaycan dövləti bu  fəaliy‐

yətin  stimullaşdırılmasını hərtərəfli dəstəkləyir. Bu 

dəstək könüllü fəaliyyəti tənzimləyən hüquqi baza‐

nın  yaradılması,  onun  həyata  keçirilməsinə maddi 

dəstəyin  göstərilməsi,  könüllülərin  dövlət  əhə‐

miyyətli  tədbirlərə  cəlb  edilməsi və digər  fəaliyyət 

müstəvilərində  təzahür  edir.  “Könüllü  fəaliyyət 

haqqında”  Azərbaycan  Respublikasının  Qanunu 

könüllülük hərəkatını  istiqamətləndirən  əsas sənəd 

olaraq, bu gün də ölkə gənclərinə gələcəyin yolunu 

göstərir.  

Kitabın  yazılmasına  və  könüllülər  hərəkatının 

perspektivlərinə olan inamımızın artmasına ölkə baş‐

çısının könüllülük təsisatına dair mövqeyi əsas stimul 

olub. Prezident  İlham  Əliyev  29 dekabr  2012‐ci  ildə 

Bakıda Azərbaycan Respublikasının Prezidenti yanın‐

da Vətəndaşlara Xidmət və Sosial İnnovasiyalar üzrə 

Dövlət Agentliyinin və onun  tabeliyində olan 1 saylı 

“ASAN  xidmət” mərkəzinin  açılışı  zamanı  könüllü‐

lərlə  görüşdə  onların  bu  hərəkatdakı  rolunu  xüsusi 

vurğulamışdı: “Gənclərdə  bu  işlərlə məşğul  olmaq üçün 

maraq  və  həvəs  vardır. Ümumiyyətlə,  könüllülük  işi  çox 

nəcib işdir və hər bir gəncin öz dövlətinə bağlılığını göstərir. 

Eyni  zamanda,  burada  təcrübə  əldə  etmək  üçün  də  yaxşı 

imkanlar vardır. Onlar gələcək fəaliyyətlərində də əlbəttə ki, 

bu təcrübədən istifadə edəcəklər”.  

Qeyd  etməliyik  ki,  “ASAN  xidmət”in  4  illik 

fəaliyyəti müddətində könüllülərin  fədakarlığı nəti‐

cəsində  yaranan  könüllülər  hərəkatı  öz  böyük 

töhfəsini  verdi.  Belə  ki,  dövlət  başçısı  cənab  İlham 

Əliyevin  imzaladığı  5  sentyabr  2016‐cı  il  tarixli 

““ASAN  xidmət”  mərkəzlərinin  fəaliyyətinin  inki‐

şafı,  işçilərinin  və  könüllülərinin  həvəsləndirilməsi 

ilə  bağlı  bəzi  tədbirlər  haqqında”  Sərəncamla 

“ASAN  könüllüləri”  də  daxil  olmaqla,  bu  sahənin 

davamlı  inkişafına növbəti dəstək verildi. Azərbay‐

can  Respublikasının  Prezidenti  yanında  QHT‐lərə 

Dövlət Dəstəyi Şurasının, daha sonra isə Azərbaycan 

Respublikasının Prezidenti yanında Gənclər Fondu‐

nun  yaranmasından  sonra  könüllü  fəaliyyəti  artıq 

sistemli  xarakter  almağa  başlayıb. Könüllülər  hərə‐

katı  “ASAN  könüllüləri”nin  simasında  daha  da 

genişlənib  və  insan  resurslarının  idarə  edilməsinin 

təkrarsız tərkib hissəsinə çevrilib.  

Oxumağa  başladığınız  bu  kitabda  könüllülü‐

yün tarixi, əhatə etdiyi sahələr, cəmiyyətin bu hərə‐

katda yaxından iştirak edən müxtəlif təbəqələri haq‐

qında ətraflı məlumatlar verilib. Xüsusilə də könül‐

lük  hərəkatının  vuran  qəlbi,  düşünən  beyni  olan 

gənclərə xüsusi yer ayrılıb.   

Bu kitabın satışından əldə edilən gəlir könüllülər tə‐

rəfindən yaradılan və idarə edilən www.asanmektub.az 

İnternet portalına müraciət edən aztəminatlı  ailələrə 

yardım üçün yönləndiriləcək.  

Kitab  könüllülük  fəaliyyətinə həsr  edilmiş  ilk 

kitabın  ikinci  redaktədə olunmuş və  təkmilləşdiril‐

miş nəşri olduğundan bu fəaliyyətin inkişaf tempini 

yenə də müşahidə  edərək, gələcəkdə daha da  tək‐

milləşdirilməsi və zənginləşdirilməsi nəzərdə  tutu‐

lur. Mümkün  olan  ən  yaxşı  nəticə  üçün  təklif  və 

tövsiyələrinizi  gözləyirik.  Kitabın  hazırlanmasında 

bizə  kömək  edən  bütün  dostlarımıza  isə  minnət‐

darlığımızı bildiririk.  

 

Nadir Adilov 

Hüquq üzrə fəlsəfə doktoru, dosent 

 

Elvin Paşayev 

AMEA A.A.Bakıxanov adına  

Tarix İnstitutunun doktorantı 

KÖNÜL İŞİNİN  

TARİXİ  

Biz nə vaxt könüllü olduq 
 

önüllülük hadisəsinə  istər Azərbaycan xal‐

qının  tarixində,  istərsə də  adət‐ənənələrin‐

də  tez‐tez  rast  gəlirik.  Könüllülük mərhəmət,  əli‐

açıqlıq, ədalət hissi deməkdir. Könüllü olmaq ümid 

yeri olmaq, savab qazanmaq, xalqına, vətəninə xid‐

mət  etmək  deməkdir.  Biz  dünən  də  belə  idik,  bu 

gün də beləyik, heç şübhəsiz ki, sabah da bu keyfiy‐

yətimizə  sadiq  qalacağıq. Könüllülük  həm  də  kol‐

lektiv əmək deməkdir. Bərabər  işləmək  istedadıdır. 

İməcliklərlə bir‐birinin evini tikən, torpağını şumla‐

yan ataların,  toplaşıb birlikdə  şəkərbura bükən,  tə‐

mizlik  işləri görən anaların övladları olaraq, biz bu 

gün bütün dünyada böyük vüsət almış könüllülük 

hərəkatının öncülləri sırasına qədər gəlmişik.       

K 

Tariximizin  ən  böyük,  təsvirolunmaz  təmənna‐

sız könüllülük aktı,  əlbəttə ki, vətənin müdafiəsinə 

könüllü yollanmağımızdır. Həm də kişi‐qadın  fərq 

etmədən. Könüllülük hərəkatı  tarixində heç bir  işlə 

müqayisə olunmayacaq  fədakarlığa gedən – canın‐

dan keçən  şəhidlərimizin  ruhu qarşısında baş  əyir, 

qazilərimizə  “Sağ  olun!”  deyirik. Heç  şübhəsiz  ki, 

biz gərəkdiyi vaxt yenə könüllü əsgər olacağıq!  

Dünya tarixində müasir anlamda könüllü fəaliy‐

yət anlayışına ilk dəfə XVII əsrdə Fransa ordusunda 

rast gəlinir. Bu anlayış könüllü hərbçi olmaq istəyən 

fransızların qeydə alınmasından sonra meydana çı‐

xıb. 1881‐ci ildə isə ABŞ‐də vətəndaş müharibəsi za‐

manı  qadınların  könüllü  olaraq  tibb  bacısı  kimi 

fəaliyyət  göstərməsi  minlərlə  könüllünü  ətrafında 

birləşdirən Amerika Qırmızı Xaç Təşkilatının yaran‐

masına səbəb oldu.  

XIX əsrin ikinci yarısında Azərbaycanda kapita‐

list münasibətlərinin sürətli  inkişafı ölkədə  ictimai‐

iqtisadi münasibətlərlə  yanaşı,  əhalinin  sosial‐mə‐

dəni həyatına da öz təsirini göstərdi. Həmin dövrdə 

təkcə Bakıda könüllü fəaliyyət prinsipini əsas götü‐

rən  30‐dan  artıq  xeyriyyəçi  və  maarifçi  cəmiyyət 

mövcud  idi.  Bu  cəmiyyətlərin  nizamnamələrində 

başlıca yeri valideyn himayəsindən məhrum uşaq‐

lara, kimsəsizlərə, qocalara, uşaqların  təhsil müavi‐

nətinə yardım göstərmək və maarifçilik  ideyalarını 

yaymaq  yer  tuturdu.  H.Z.Tağıyev,  Ş.Əsədullayev, 

M.Muxtarov kimi yerli  sahibkarlar  topladıqları ka‐

pitalın müəyyən  hissəsini  könüllü  olaraq  xeyriyyə 

işlərinə,  əhalinin  maariflənməsinə,  məktəb,  teatr, 

xəstəxana tikintisinə yönəldirdilər. Onların arasında 

H.Z.Tağıyevin fəaliyyəti daha çox diqqəti cəlb edir. 

Azərbaycanda ilk qızlar məktəbinin açılması, Şollar‐

Bakı su kəmərinin çəkilməsi,  ilk  teatr binasının,  to‐

xuculuq  fabrikinin  tikilməsi, bir  sıra küçə və mey‐

danların salınması məhz H.Z.Tağıyevin adı ilə bağlı 

olub. Çar Rusiyasının dövlət müşaviri, məşhur mil‐

yonçu, xeyriyyəçi Hacı Zeynalabdin Tağıyev Azər‐

baycan  tarixində  böyük  rol  oynamış  şəxsiyyətlər‐

dəndir.  Bütün  müsəlman  aləmində  məşhur  olan 

H.Z.Tağıyev müsəlman, rus, erməni və yəhudi xey‐

riyyə cəmiyyətlərinin fəxri sədri seçilmişdi. Xeyriy‐

yə məqsədli cəmiyyətlər ya Tağıyevin şəxsi iştirakı, 

ya da fəal köməyilə yaradılırdı. Bu xeyriyyə cəmiy‐

yətlərindən biri də 1905‐ci  ildə yaradılmış “Müsəl‐

man  Xeyriyyə  Cəmiyyəti”  idi.  1906‐cı  ildə  isə 

H.Z.Tağıyev  və M.Muxtarovun  dəstəyilə  Bakı  sa‐

kinlərinin  maarifləndirilməsində,  milli  şüurun 

oyanmasında böyük rol oynayan “Nəşri‐maarif” və 

“Nicat”  cəmiyyətləri  yaradıldı.  Tağıyev  300  min 

rubl xərcləyərək, Bakıda ilk dəfə qızlar məktəbi inşa 

etdirdi. 1898‐1900‐cü  illərdə tikilmiş bu məktəb bü‐

tün  Zaqafqaziyada  ilk  qızlar  məktəbi  idi.  Böyük 

maarifçi,  Azərbaycanda  ilk  qəzetin  ‐  “Əkinçi”nin 

naşiri Həsən bəy Zərdabinin xanımı Hənifə Məliko‐

va məktəbə  direktor  təyin  olunur. Məktəbə  qəbul 

edilən  58  qızın  35‐i  yoxsul  ailələrdən  idi. Onların 

təhsil  haqqını,  yemək  və  geyim  xərclərini  Tağıyev 

öz  üzərinə  götürmüşdü. O, Azərbaycanın  oğul  və 

qızlarını  İngiltərə,  Almaniya,  Fransa  və  Rusiyada 

oxutdurmaqla yanaşı, “Kaspi”, “Həyat”, “Tazə Hə‐

yat”, “Füyuzat” və s. qəzet və jurnalların nəşrinə, mə‐

dəni‐maarif  təşkilatlarının  qurulmasına  və  fəaliy‐

yətinə maddi və mənəvi yardımlarını əsirgəməmişdi.  

H.Z.  Tağıyev  könüllü  xeyriyyəçilik  işində  tək 

deyildi.  Onunla  bərabər  Murtuza  Muxtarov,  Ağa 

Musa  Nağıyev,  Ağabala  Quliyev,  Hacı  Hacıağa 

Dadaşov,  Teymur bəy Qulubəyov, Nabat Xoca qızı 

Aşurbəyova və digər milyonçu‐xeyriyyəçilər könül‐

lü  olaraq,  müxtəlif  layihələrdə  yaxından  iştirak 

etmişdilər.  

Qeyd edək ki, XIX‐XX əsrlərdə yaranmış xeyriy‐

yə  cəmiyyətlərinin  fəaliyyəti  əsasən  Bakı  şəhərini 

əhatə etsə də, bölgələrdə də ictimai sahədə aktiv in‐

sanlar bir sıra təşkilatlar yaratmışdılar. Bu qurumlar 

əhalinin müxtəlif problemlərinin həll olunmasın səy 

göstərir və bu məqsədlə müəyyən  tədbirlər həyata 

keçirirdilər. Məsələn,  XX  əsrin  əvvəllərində  Qara‐

bağda  “Hidayət”  Müsəlman  Xeyriyyə  Cəmiyyəti 

fəaliyyət göstərirdi.  

XXI  əsr  də  ölkəmizin  könüllülük  həyatında 

dərin  izlər  buraxmaqdadır.  Çoxsaylı  dövlət,  özəl, 

ictimai  təşkilat öz  fəaliyyətilə könüllülük prinsiplə‐

rini qoruduğunu göstərir və hətta beynəlxalq miq‐

yasda  xeyriyyəçilik  ənənələrimizi  nümayiş  etdirir‐

lər. Bu sırada dünyanın bir çox ölkəsində sosial layi‐

hələrə  imza  atmaqla  bizi  qürurlandıran  Heydər 

Əliyev Fondunun adını  çəkə bilərik. Azərbaycanın 

Respublikasının  birinci  vitse‐prezidenti,  UNESCO 

və  ISESCO‐nun xoşməramlı  səfiri Mehriban Əliye‐

vanın  rəhbərliyi  ilə  2004‐cü  ildən  fəaliyyətə  başla‐

yan Heydər Əliyev Fondu təhsil, səhiyyə, mədəniy‐

yət,  idman,  elm,  texnologiya,  ekologiya  və  digər 

sahələrdə müxtəlif  layihələr həyata keçirərək, yeni 

cəmiyyət quruculuğunda fəal iştirak edərək ölkənin 

sosial‐iqtisadi  inkişafına öz  töhfəsini verir. Bu  fond 

müstəqil  dövlətimizin  qurucusu  Heydər  Əliyevin 

xatirəsinə  xalqımızın  ehtiramını  ifadə  etmək  arzu‐

sundan,  onun  zəngin mənəvi  irsini  əks  etdirmək, 

azərbaycançılıq  ideologiyasının  ölkəmiz  üçün  əhə‐

miyyətini vurğulamaq, milli dövlətçilik  ideyalarını 

yeni  nəsillərə  aşılamaq  zərurətindən  irəli  gələrək 

yaradılıb.  Fondun  layihələri  istər  yerli,  istərsə  də 

beynəlxalq miqyasda yüksək səviyyədə qəbul edilir. 

Mehriban  xanım  Əliyevanın  şəxsi  təşəbbüsü  ilə 

Pakistanın Müzəffərabad  şəhərinin Rara  ərazisində 

Heydər Əliyev Fondunun inşa etdirdiyi qızlar üçün 

orta məktəb  binasının  istifadəyə  verilməsi  bu  fon‐

dun xeyriyyəçilik missiyasının sadəcə bir nümunə‐

sidir.  

Xeyriyyəçilik  və  könüllülük Azərbaycan  insanı‐

nın qoşa qanadı kimi onu kamillik  zirvəsinə doğru 

uçurmaqdadır.  Bu  prosesin  ən  enerjili,  ən  həvəsli 

aparıcı  qüvvəsi  Azərbaycan  gəncliyidir.  Dünyanın 

istənilən  ölkəsində  gənclər  sosial‐iqtisadi  inkişafın 

hərəkətverici zümrəsi hesab olunur. Gənclər cəmiy‐

yətin dinamik hissəsi olmaqla,  ictimai‐siyasi,  sosial‐

iqtisadi və mədəni həyatda  fəal  iştirak  edir, ölkədə 

baş verən bütün proseslərin mərkəzində dayanırlar. 

Ümummilli lider Heydər Əliyevin ən böyük xidmət‐

lərindən  biri  də  onun  gələcəyimizə  –  Azərbaycan 

gəncliyinin  inkişafına verdiyi  töhfələrdir. Ulu öndə‐

rin  zəngin  dövlətçilik  fəaliyyətində  gənclər  siyasəti 

hər zaman xüsusi yer tutub. Azərbaycan gənclərinin 

cəmiyyətin inkişafında və öz problemlərinin həllində 

rolunu artırmaq, ölkənin gələcək inkişafında iştirakı‐

nı  və məsuliyyətini  yüksəltmək, paytaxt  və  region‐

larda  yaşayan  gənclərin  fikir  mübadiləsinə  şərait 

yaratmaq,  gənclər  və  dövlət  qurumları,  hökumət 

nümayəndələri  ilə  açıq  ünsiyyəti  asanlaşdırmaq 

məqsədilə  ümummilli  lider Heydər  Əliyev  tərəfin‐

dən hələ 1995‐ci  ildə Azərbaycan Gənclərinin Foru‐

munun keçirilməsi  təşəbbüsü  irəli sürülüb və 2  fev‐

ral 1996‐cı  ildə müstəqil Azərbaycan gənclərinin  ilk 

forumu keçirilib. Forumda həmişə gənclərin yanında 

olan Azərbaycan Respublikasının Prezidenti Heydər 

Əliyev  də  iştirak  edib.  Bu  forumu  gənclərimizin 

ictimai  proseslərdə  könüllü  iştirakının  başlanğıc 

nöqtəsi kimi qiymətləndirə bilərik. 

Könüllülük təsisatları 
 

vropada, o cümlədən, Azərbaycanda ge‐

niş  istifadə olunan “Linkedin”  sosial  şə‐

bəkəsi  tərəfindən  həyata  keçirilmiş  sorğu  əsasında 

məlum olub ki, müəssisə  rəhbərlərinin 40  faizi kö‐

nüllülük  təcrübəsini  iş  təcrübəsinə  bərabər  olan 

fəaliyyət  növü  kimi  qəbul  edirlər. Milli  və  İctimai 

Xidmət  Korporasiyası  (Corporation  for  National 

and Community  Service)  tərəfindən  həyata  keçiri‐

lən  sorğuya  əsasən  isə  könüllülük  təcrübəsi  olan 

gənclərin  işə  qəbul  olmaq  şansı  könüllülük  təcrü‐

bəsi  olmayanlara  nisbətdə  27  faiz daha  yüksəkdir. 

“Deloitte  Volunteer  Impact  Survey”in  sorğusuna 

əsasən,  könüllü  olaraq  təmənnasız  çalışan  gənclər 

işəgötürənlərin 81  faizi  tərəfindən müsbət namizəd 

A

kimi dəyərləndirilir. Xarici təcrübəyə istinadla qeyd 

edə  bilərik  ki, mötəbər  universitetlər,  işə  götürən 

qurumların böyük hissəsi gənclərin könüllü  fəaliy‐

yəti  ilə məşğul  olmasına  önəm  verirlər.  Azərbay‐

candakı özəl şirkətlər arasında da könüllülərlə işlə‐

mək  təcrübəsi  yayılmaqdadır.  Onlardan  “Azercell 

Telecom”,  “Bakcell”,  “Veyseloğlu”,  “Gilan  Hol‐

ding” və digər  şirkətlər könüllülərlə bağlı  çoxsaylı 

layihələrə  imza  atıb.  Seçilən  gənclərin  işlə  təmin 

olunması ilə nəticələnən bu layihələrdə minlərlə tə‐

ləbə iştirak edib və böyük təcrübə qazanıb.  

Könüllülər  hərəkatının  genişləndiyi  sektorlar‐

dan biri də  ictimai sektordur.  İctimai birliklərin  ilk 

illərində  bu  cür  təsisatlar  meydana  çıxırdı,  daha 

sonra  isə  qanunların  qəbulu  zamanı  aparılan  tək‐

milləşdirmələr  zamanı QHT  sektoru yalnız  ictimai 

təsisat  formasında  qəbul  edilməyə  başladı.  Daha 

sonralar  QHT‐lər  qrant  aldılar,  layihələr  yazdılar, 

bir sözlə, könüllüllər əməkhaqqı, qonorar alan  işçi‐

lərə  çevrildilər. Amma  təbii  ki,  bu məsələlər QHT 

sektorunda  könüllülük  institutunun  formalaşması‐

na  mane  olmadı.  Əksinə,  insanlar  özlərini  ifadə 

etmək,  şəxsi  inkişaf məqsədi  ilə  QHT  sektorunda 

könüllü kimi çalışmağa başladılar. QHT sektorunda 

könüllülüyün  üstün  cəhətlərindən  biri  də  bu  oldu 

ki, bu  sektorda  işləyən bir  çox  insan  təqaüd proq‐



KÖNÜLLÜLÜK:  uğur   fo rmulu  

  18

ramları vasitəsilə xaricdə təhsillərini davam etdirdi‐

lər. Təqaüdlə təhsil almış QHT nümayəndələri daha 

sonralar, hətta QHT  statusunda Amerika Azərbay‐

can  Məzunlar  Assosiasiyası,  Britaniya  Məzunlar 

Assosiasiyası  kimi  təşkilatlar  yaratdılar.  Bu  sırada 

Gənclər  və  İdman  Nazirliyinin  yarandığı  gündən 

könüllü  əsaslarla  işləyən  gənclər  təşkilatlarına  bö‐

yük dəstək verdiyini də qeyd etmək lazımdır. 

Daha sonra Azərbaycan Respublikasının Prezi‐

denti yanında Qeyri‐Hökumət Təşkilatlarına Dövlət 

Dəstəyi Şurası yaradıldı. Şura könüllülərlə bağlı bir 

çox  layihələri  dəstəklədi.  Könüllülər  hərəkatının 

yaranması  məqsədilə  layihələr  təqdim  etdi.  Şura 

gənclərin,  könüllülərin  müxtəlif  beynəlxalq  kon‐

franslarda və təlimlərdə iştirak xərclərini öz üzərinə 

götürməklə, bir çox şəxsi könüllü təşəbbüslərinə də 

fərdi qaydada dəstək verib.   

Gənclər  təşkilatları  ilə bağlı könüllülük  fəaliy‐

yətinin təbliğində Azərbaycan Respublikasının Pre‐

zidenti yanında Gənclər Fondunun işi də diqqətəla‐

yiqdir. Gənclər Fondu 4  il  ərzində 7 qrant müsabi‐

qəsi  keçirib,  2333  layihəyə  dəstək  verib. Dəstəklə‐

nən layihələrdən üçdə ikisi fərdi, üçdə biri isə gənc‐

lər  təşkilatlarının  layihələri  olub.  Fərdi  layihələr 

əsasən gənclərin inkişafına, maarifləndirilməsinə və 

könüllülük fəaliyyətinin inkişafına yönəldilib. Layi‐

hələrin dəstəklənməsi ilə yanaşı, icrasına da bir çox 

könüllülər cəlb edilib.  

Könüllülük  hərəkatının  genişləndirilməsi,  öl‐

kədə institut səviyyəsinə yüksəldilməsi üçün dövlət 

tərəfindən, eyni zamanda, müvafiq dövlət orqanları 

tərəfindən  davamlı  iş  aparılır.  Belə  ki,  ali  təhsildə 

tədrisin keyfiyyətinin yüksəldilməsi, ali təhsil siste‐

mində yeni və fərqli bir mühitin yaradılması, savad‐

lı, bacarıqlı və hazırlıqlı  tələbə yetişdirilməsi, əmək 

bazarının  artan  tələblərinə müvafiq  kadr  hazırlığı‐

nın  təmin edilməsi məqsədilə Təhsil Nazirliyi  tərə‐

findən  “SABAH  qrupları”  yaradılıb.  Tələbələr  bu 

qruplarda birləşərək öz könüllülük platformalarını 

yaradıblar.  “SABAH‐ın  könüllüsü”  proqramı 

“SABAH  qrupları”  tələbələrinin  akademik  təhsil‐

dən ayrılmadan könüllü  fəaliyyətə cəlb olunmaqla, 

onların  sosial  aktivliyini  artırmaq  və  alınmış  bi‐

liklərin praktikada  tətbiqi, eləcə də,  tələbələrin  ida‐

rəçilik  bacarıqlarının  və  liderlik potensialının  inki‐

şaf  etdirilməsi məqsədilə  fəaliyyət göstərir.  2016‐cı 

ildə  “SABAH  qrupları”nda  Bakı  Dövlət  Universi‐

teti,  Azərbaycan Memarlıq  və  İnşaat  Universiteti, 

Azərbaycan Texniki Universiteti, Azərbaycan Döv‐

lət  İqtisad Universiteti, Azərbaycan Dövlət Neft və 

Sənaye  Universiteti,  Azərbaycan  Dövlət  Pedaqoji 

Universiteti  və  Azərbaycan  Dillər  Universiteti  ol‐

maqla 7 ali təhsil müəssisəsinin 34 ixtisası üzrə 755 

tələbəni əhatə edib. 

Əlbəttə ki, könüllülüyün inkişafı gənclərin hə‐

vəs və istedadı ilə yanaşı onların təşkilatlanması və 

idarə edilməsindən də çox asılıdır. Sistemli idarəet‐

mə  fəaliyyətin  effektivliyini  yüksəldir,  az  vaxtda 

daha çox iş görməyə təşviq edir. Gənclərin daha çox 

öyrənməsi və könüllülükdə keçən vaxtdan düzgün 

istifadə etməsi üçün dünya praktikasında istər döv‐

lət, istər özəl, istərsə də ictimai təşkilatların təklif et‐

diyi proqramlar vardır. Azərbaycan könüllülər hə‐

rəkatı da bu təcrübədən yararlanmaqdadır. Bu sıra‐

da  fərdi qaydada könüllü kimi çalışanları da unut‐

mamaq lazımdır.   

 “ASAN könüllüləri” hərəkati 
 

sası  ulu  öndər Heydər  Əliyev  tərəfindən 

qoyulan  ideyalar  onun  layiqli  davamçısı 

olan  Prezident  İlham  Əliyev  tərəfindən  bu  gün 

qətiyyətlə  həyata  keçirilir.  Ölkə  başçısının  9  iyun 

2009‐cu  il  tarixində  imzaladığı  “Könüllü  fəaliyyət 

haqqında” qanun Azərbaycanda könüllülər hərəka‐

tının  daha  da  genişlənməsinə münbit  zəmin  yara‐

dıb. Bu qanun qəbul edildikdən  sonra Azərbaycan 

könüllüləri ölkəmizdə keçirilən kütləvi idman, siya‐

si,  mədəni  tədbirlərin  idarə  edilməsi  proseslərinə 

könüllü qismində cəlb edildilər. Məhz bu qanun sa‐

yəsində dövlət orqanı olaraq, Azərbaycan Respubli‐

kasının Prezidenti yanında Vətəndaşlara Xidmət və 

Sosial İnnovasiyalar üzrə Dövlət Agentliyi ‐ “ASAN 

xidmət”  könüllüləri  öz  fəaliyyətinə  cəlb  edən  ilk 

Ə 

dövlət orqanlarından biri kimi tarixə düşdü. 1 saylı 

“ASAN  kommunal”  mərkəzinin  açılışında  cənab 

Prezident  İlham  Əliyev  könüllülərin  “ASAN  xid‐

mət”dəki  rolunu  yüksək  qiymətləndirirdi:  “Əlbəttə 

ki,  biz  “ASAN  xidmət”i  könüllülər  hərəkatından  ayıra 

bilmərik. Bu da bir yenilikdir. “ASAN” yaranana qədər 

Azərbaycanda könüllülər hərəkatı olmamışdır. Biz könül‐

lülər haqqında eşitmişdik. Ancaq könüllülər hərəkatı nə‐

dir, onu bilmirdik. Bu gün artıq bu hərəkat Azərbaycan‐

da yaşayır. Mənə verilən məlumata görə, 10 min gənc ar‐

tıq  könüllü  kimi  “ASAN  xidmət” mərkəzlərində  işləyib 

və  bu  insanların  bir  çoxu  bu  gün müxtəlif  vəzifələrdə, 

müxtəlif işlərdə ölkəmizin gələcək inkişafı üçün çalışırlar. 

Hazırda  bütün  bu  mərkəzlərdə  700‐dən  çox  könüllü 

fəaliyyət  göstərir.  İki  il  bundan  əvvəl mən  könüllülərin 

birinci toplantısında onlarla görüşmüşdüm”.  

 “ASAN  xidmət” mərkəzlərinin  açılışı  zamanı 

Azərbaycan Respublikasının Prezidenti cənab İlham 

Əliyevin diqqəti və qayğısı  ilə çox gözəl bir ənənə‐

nin əsası qoyulub. Belə ki, ölkə başçısı “ASAN xid‐

mət” mərkəzlərinin açılış mərasimləri zamanı mütə‐

madi  olaraq  könüllülərlə  görüşür. O,  könüllülərin 

gördüyü işləri həmişə yüksək dəyərləndirir. Sabira‐

bad rayonunda, Heydər Əliyev Mərkəzində “ASAN 

könüllüləri”nin I Ümumrespublika Forumunun ke‐

çirilməsi də ölkə başçısının könüllülük  fəaliyyətinə 

verdiyi  önəm  kimi  qiymətləndirə  bilərik.  Cənab 

prezident  16  dekabr  2014‐cü  il  tarixində  keçirimiş 

forumdakı çıxışında da könüllülük hərəkatına necə 

dəyər verdiyini aydın şəkildə  ifadə edir: “Şadam ki, 

artıq “ASAN xidmət”in böyük könüllülər dəstəsi vardır. 

“ASAN xidmət” cəmi iki ilə yaxındır ki, fəaliyyət göstə‐

rir. Bu müddət  ərzində  2 mindən  çox  könüllü  “ASAN 

xidmət”də işləmiş, təcrübə toplamış və ümumi işimizə öz 

töhfəsini vermişdir. Hazırda 500 könüllü bizim mərkəz‐

lərdə çalışır və beləliklə, gözəl bir gənc nəsil yetişir. Gənc‐

lərimiz bizim gələcəyimizdir. Mən şadam ki, Azərbaycan‐

da çox müasir, dövlətə, Vətənə bağlı olan gənc nəsil yeti‐

şir və ASAN könüllülərinin  fəaliyyəti xüsusi  əhəmiyyət 

daşıyır.  Çünki  siz  bu  işlərə  könüllü  şəkildə  qoşulmu‐

sunuz, özünüz bu təşəbbüsü göstərmisiniz və işinizlə öl‐

kəmizin  ümumi  inkişafına  töhfənizi  verirsiniz.  Bu,  çox 

gözəl  haldır,  təqdirəlayiq  hadisədir.  Əminəm  ki,  bütün 

başqa  sahələrdə könüllülər  institutu Azərbaycanda daha 

da sürətlə  formalaşacaq və ümumiyyətlə, bu, cəmiyyətin 

niyyətini  ifadə  edir. Çünki Azərbaycanda  hazırda möv‐

cud olan ictimai‐siyasi vəziyyət, gözəl ab‐hava belə təşəb‐

büslərin irəli sürülməsinə imkan yaradır”.  

Qeyd  edək  ki,  “ASAN  xidmət”  işçilərinin, 

“ASAN  xidmət” mərkəzlərində  fəaliyyət  göstərən 

digər dövlət orqanları işçilərinin və könüllülərin hə‐

vəsləndirilməsi, habelə mərkəzlərin fəaliyyətinin in‐

kişaf etdirilməsi məqsədilə Azərbaycan Respublika‐

sının 2016‐cı  il üçün dövlət büdcəsində nəzərdə tu‐

tulmuş Azərbaycan Respublikası Prezidentinin Eh‐

tiyat  Fondundan Azərbaycan Respublikasının  Pre‐

zidenti yanında Vətəndaşlara Xidmət və  Sosial  İn‐

novasiyalar üzrə Dövlət Agentliyinə  5 milyon ma‐

nat ayrılıb.  

Bu gün Azərbaycanda artıq bir könüllü brendi var 

– “ASAN Könüllüləri” Təşkilatı. Ölkəmizdə geniş vü‐

sət  almış  könüllülük  hərəkatının  öncüllərindən  olan 

bu qurum öz sıralarında minlərlə gəncə yer verib. Ha‐

zırda təşkilatın 12 500 könüllüsü var. Onların  iştirakı 

ilə 700 təlim və 300 layihə həyata keçirilib. “Facebook” 

sosial  şəbəkəsində 47600  izləyici  ilə könüllü  təşkilat‐

ları arasında rekordsmendir. Qeyd edək ki, bu rəqəm‐

lər sürətlə dəyişməkdə, yəni artmaqdadır. Əminik ki, 

siz  bu  kitabı  oxuyarkən  təşkilatın  saytında    ‐ 

www.asanyouth.az portalında yeni  rəqəmlərlə qarşı‐

laşacaqsınız. Bu qədər gənci bir yerə  toplayan  təşki‐

latın  şəffaf  və  işgüzar  imici,  onların  burada  özünü 

rahat  və  faydalı  hiss  etməsi,  qurumun  fəaliyyətinin 

effektivliyidir.  “ASAN  Könüllüsü”  olmaq  istəyinin 

motivlərini gənclər özləri belə qeyd edirlər:  

–  cəmiyyətə faydalı olmaq; 

–  həyatında yenilik etmək; 

–  özünü cəmiyyətə yararlı bir şəxsiyyət kimi hiss 

etmək; 

–  özünü inkişaf etdirmək; 

–  lider olub prosesi idarə etmək; 

–  təcrübə toplamaq; 

–  yeni  dostlar  qazanmaqla  müxtəlif  insanlarla 

tanış olmaq; 

–  özünü ifadə edə bilmək; 

–  vaxtını səmərəli keçirmək; 

–  öyrənmək. 

2013‐cu  il  23  oktyabr  tarixində  qeyri‐hökumət 

təşkilatı olaraq təsis edilən “ASAN Könüllüləri”nin 

sıralarına qoşulmaq üçün bu günə qədər 35 000‐dən 

çox müraciət  qeydə  alınıb. Hazırda  703  nəfər  cari 

olaraq könüllü kimi vətəndaşlara xidmət edir. Qeyd 

edək ki, könüllülərin 68 faizi qadınlar, 32 faizi kişi‐

lərdən  ibarətdir.  2016‐cı  ildə  1300‐dən  çox könüllü 

25  tərəfdaş dövlət və özəl qurumda könüllü  fəaliy‐

yət göstərib. “ASAN kadr” Karyera Mərkəzi vasitə‐

silə 700‐dən çox könüllü işlə təmin olunub.  

“ASAN  Könüllüləri”nin  çoxsaylı  layihələrdən 

bəzilərini qeyd etməyi özümüzə borc bilirik. Sosial 

həyatın bütün  sahələrini  əhatə  edən bu  layihələrlə 

minlərlə gənc öz bilik və bacarığını,  istedadını nü‐

mayiş etdirib. Bununla da daha neçə min yaşıdına 

gözəl nümunə olub.  

İdmansevər könüllülər 

● I Avropa Oyunları  

12‐28 iyun 2015‐ci ildə Bakıda keçirilmiş I Avropa 

Oyunlarında gənclər öz istedadları ilə hamıdan öndə 

idilər. Bu oyunların könüllülərini ilk dəfə ölkəmizdə 

keçirilən böyük bir yarışın ev sahibləri də hesab et‐

mək olar. I Avropa Oyunlarının Təşkilat Komitəsinin 

sədri Mehriban  xanım  Əliyeva  2  fevral  2013‐cü  il 

tarixli çıxışında deyirdi: “Bu gün bütün dünyada mötə‐

bər tədbirlərin keçirilməsinə gənclərin cəlb olunması geniş 

vüsət  alıb.  Bizim  bu  sahədə  böyük  təcrübəmiz  vardır. 

“Eurovision‐2012”  mahnı  müsabiqəsini  keçirəndə  biz 

gənclərin,  könüllülərin  yardımından  çox  gözəl  istifadə 

etmişdik  və  gənclərimiz  özlərini  çox  gözəl  göstərmişdi. 

Ona görə də  I Avropa Oyunlarının  təşkilati  işlərində də 

könüllülərin aktiv fəaliyyəti nəzərdə tutulub”.  

Qeyd edək ki, I Avropa Oyunlarının təşkili üçün 

ümumilikdə  15000  könüllü  səfərbər  olunmuşdu. 

Onlar  bu  yarışın  könüllüsü  adını  qazanmaq  üçün 

bir neçə mərhələdən  ibarət müsabiqədən keçmişdi‐

lər. Oyunlara hazırlıq ərəfəsində “Bakı‐2015” Avro‐

pa Oyunları Əməliyyat Komitəsi ilk Avropa Oyun‐

larında  könüllülərin  “Alov Qoruyanlar”  (Flameke‐

epers) kimi tanınacaqlarını elan etmişdi. Bu ad yarış 

ruhunun  təbliğində  könüllülərin  mərkəzi  rolunu 

əks etdirmiş və eyni zamanda, Odlar Yurdu Azər‐

baycana olan hörməti, Azərbaycan xalqının qonaq‐

pərvərliyini vurğulamışdı.  

● FIFA U‐17 Qadınlararası Dünya Çempionatı 

22 sentyabr‐13 oktyabr 2012‐ci ildə Bakıda keçiril‐

miş  bu  çempionatda  16  ölkədən  yaşı  17‐dən  aşağı 

olan  futbolçu qızlar  iştirak edirdi. Bu yarış Azərbay‐

canda  keçilmiş  ilk  FIFA  tədbiri  kimi  tarixə  düşüb. 

Sözügedən çempionat vaxtı könüllülərin köməyindən 

istifadə olunub və bu tədbir ərzində 14 bölmədə 1100‐

dən  çox  könüllü  iştirak  edib. Ümumiyyətlə,  2011‐ci 

ildən  başlayaraq,  Azərbaycan  Futbol  Federasiyaları 

Assosiasiyasının (AFFA) könüllülük proqramı həyata 

keçirilməkdədir. AFFA  tərəfindən  təşkil  olunan  kö‐

nüllülük proqramının məqsədi gənclərin aktiv fəaliy‐

yətdə olması, təcrübə toplaması və beynəlxalq tədbir‐

lərdə ölkəmizi  təmsil etməsidir. Könüllülərimiz  il ər‐

zində müxtəlif  beynəlxalq  və  yerli  oyunlar,  yarışlar, 

təqdimatlar, seminarlar, forumlar və digər tədbirlərdə 

iştirak  edirlər. Könüllülərin  fəaliyyət  sahələrinə me‐

dia, protokol, marketinq, akkreditasiya, qonaqpərvər‐

lik, tibb, biletlərin yoxlanılması, nəqliyyat və könüllü‐

lərin idarə edilməsi aiddir. 

● “Formula‐1” Avropa Qran‐prisi  

Ölkəmizdə  ilk dəfə  təşkil edilən 2016‐cı  il “For‐

mula‐1” Avropa Qran‐prisinin  yarışları  17‐19  iyun 

tarixlərində  keçirilib.  “Formula‐1”  yarışlarında  kö‐

nüllülərin  rolu  xüsusi  qeyd  edilməlidir.  1  mart 

2016‐cı  il  tarixində  Bakı  Şəhər  Halqası  Əməliyyat 

Şirkəti və “ASAN Xidmət” arasında  könüllü fəaliy‐

yət  sahəsində qarşılıqlı  əməkdaşlıq  əlaqələrinin  in‐

kişafı  və möhkəmləndirilməsinə  dair  anlaşma me‐

morandumu imzalanıb. Bununla da “ASAN Könül‐

lüləri”nin  bu  yarışlarda  rəsmən  könüllü  olmaları 

protokolla  təsdiq  edilib  və  “ASAN  xidmət”in  kö‐

nüllüləri bu oyunların könüllü tərəfi olub. “Formu‐

la‐1”  Avropa  Qran‐prisinin  təşkilinə  42  ali  təhsil 

müəssisəsi və 28 kolleci  təmsil edən 3500‐dən artıq 

tələbə‐könüllü  cəlb  olunub.  Tələbə‐könüllülər  ara‐

sında “Formula‐1” Avropa Qran‐prisi haqqında təb‐

liğat  aparmaq məqsədilə  Təhsil Nazirliyinin  “Bir” 

tələbə‐könüllü proqramı  tərəfindən  fevral‐mart ay‐

larında  ali  təhsil müəssisələrində  keçirilmiş  təqdi‐

matlar zamanı 11 000 tələbə məlumatlandırılıb.  

● XXXXII Dünya Şahmat Olimpiadası  

2016‐cı  ildə 1‐14 sentyabrda keçirilmiş digər bir 

böyük tədbir ‐ 42‐ci Dünya Şahmat Olimpiadası da 

könüllülərimizin  özünüisbat  meydanına  çevrilib. 

Bu layihəyə 300‐dən çox könüllü qoşulub.  

● İslam Həmrəyliyi Oyunları 

Beynəlxalq  tədbirlərə ev  sahibliyi edən ölkəmiz 

daha bir idman oyununa – 2017‐ci il İslam Həmrəy‐

liyi  Oyunlarına  hazırlaşır.  12‐22  may  2017‐ci  ildə 

keçiriləcək  tədbirdə  Azərbaycan  könüllülərinin 

yenə  yüksək  səviyyədə  iştirak  edəcəyini  proqnoz‐

laşdırmaq çətin deyil.  

 

Yuxarıda  qeyd  edilən  beynəlxalq  tədbirlərdən 

başqa,  təşkilat  çoxlu  sayda  respublikamiqyaslı  id‐

man layihələri də təşkil edib.  

● “ASAN Könüllüləri”nin spartakiadası: 

Layihənin əsas məqsədi gənclərimizə idmanı sev‐

dirib,  sadə  fiziki məşqlərin  gündəlik  yerinə  yetiril‐

məsini aşılamaq, onların virtual aləmindən asılılıqla‐

rını minimallaşdırıb  idman  ətrafında  cəmləşdirmək 

və nəhayət, bu cür oyunları mütəmadi olaraq şəhər, 

region və ölkədaxili miqyasda keçirməklə Azərbay‐

can Respublikasının gənclərini əhatə etməkdir. 

● “Sağlam ol və YARAT” marafonu: 

Marafonun əsas məqsədi sağlamlığın vacibliyini 

diqqət mərkəzində saxlayaraq idmana olan marağın 

artırılması olub.  

 

Sosial həyat könüllüləri 

● “ASAN kadr”  

“ASAN Könüllüləri” Təşkilatı  çox  gözəl  bir  tə‐

şəbbüslə  çıxış  edərək www.asankadr.az  layihəsini 

həyata  keçirir.  Bu  layihə  könüllülərin  könüllülük‐

dən sonrakı həyatında çox önəmli bir yenilik oldu. 

“ASAN Könüllüləri” Təşkilatı könüllüləri işlə təmin 

edən portalı 2015‐ci  ildə  istifadəyə verib. Bu resurs 

könüllülərini  işlə,  işəgötürənləri  isə  keyfiyyətli  və 

hazırlıqlı kadrlarla təmin etmək, könüllülərin möv‐

cud  potensiallarını  artırmaq  və  təkmilləşdirmək 

məqsədi daşıyan www.asankadr.az ‐ “ASAN kadr” 

karyera mərkəzi çərçivəsində fəaliyyət göstərən va‐

kansiya portalıdır. Karyera mərkəzi, mövcud əmək 

bazarının  tələblərini  nəzərə  alaraq  xidmət,  satış, 

bank,  sığorta,  turizm,  informasiya  texnologiyaları 

və s. peşələr üzrə kadrları formalaşdırır.  

Gənclər könüllülük proqramı zamanı əldə etdik‐

ləri  zəngin,  çoxşaxəli  təcrübədən  savayı  göstərilən 

ixtisaslar üzrə təlimlərdə iştirak edərək nəzəri bilik‐

ləri,  daha  sonra  müəssisələrdə  təcrübə  keçərək 

praktiki biliklərini inkişaf etdirir. Bu mərhələlərdən 

keçən hər bir könüllü www.asankadr.az portalında 

CV‐ni  yerləşdirir,  eyni  zamanda,  işəgötürənlər  də 

bu internet səhifəsində mütəmadi olaraq vakansiya‐

lar  elan  edirlər. Beləliklə, portal gənclər, dövlət və 

özəl qurumlar  arasında  texnoloji körpü  rolu oyna‐

yır. Qeyd edək ki, bu portal 12 mart 2015‐ci  il  tari‐

xində  Bərdə  regional  “ASAN  xidmət” mərkəzinin 

açılışı  zamanı  Azərbaycan  Respublikasının  Prezi‐

denti cənab  İlham Əliyevə  təqdim olunub. “ASAN 

kadr”  layihəsi qabaqcıl  təcrübə kimi Birləşmiş Mil‐

lətlər Təşkilatının “Cənub‐cənub əməkdaşlığı çərçi‐

vəsində qabaqcıl mexanizmlər və həllər” adlı porta‐

lına  daxil  olunub.  “ASAN  kadr”  portalı  vasitəsilə 

əmək bazarının gənc mütəxəssislərlə təmin edilmə‐

si”  başlığı  altında  yerləşdirilən  məlumatda  Azər‐

baycanın “ASAN kadr” layihəsi qabaqcıl təcrübə ki‐

mi  dəyərləndirilmiş,  gənclərin  işlə  təminatı  prose‐

sində effektiv bir vasitə kimi təsbitini tapmış və digər 

ölkələr  tərəfindən  tətbiq olunması  təşviq edilmişdir. 

Bununla yanaşı, “Cənub‐cənub əməkdaşlığı çərçivə‐

sində qabaqcıl mexanizmlər və həllər” adlı portalda 

indiyə qədər ümumilikdə, Azərbaycandan 15  təcrü‐

bə  yerləşdirilib  ki,  onlardan  4‐ü  “ASAN  xidmət”ə 

məxsusdur.  “ASAN kadr”  ilə yanaşı,  “ASAN mək‐

tub”  könüllülər  tərəfindən  icra  olunmuş  layihələr 

BMT tərəfindən yüksək qiymətləndirilir. 

● “Nəqliyyat bələdçisi”  

2 oktyabr 2015‐ci il tarixində “ASAN Könüllülə‐

ri” Təşkilatı və “BakuBus” MMC birgə  layhə çərçi‐

vəsində “Nəqliyyat bələdçisi” adlı layihə təşəbbüsü 

ilə  çıxış ediblər. Bu  layihənin  əsas məqsədi qayda‐

qanunlara tam şəkildə riayət edən sürücülər və icti‐

mai nəqliyyatda vətəndaş məsuliyyətini unutmayan 

sərnişinlərin köməyilə daha rahat, təhlükəsiz sərni‐

şindaşımaya  şərait  yaratmaq,  ictimai  nəqliyyatda 

mövcud problemlərə diqqət çəkməkdən ibarət olub. 

“ASAN  xidmət” mərkəzlərinin  cari  və məzun  kö‐

nüllüləri ictimai nəqliyyatda innovativ texnologiya‐

ların tətbiqi ilə nəqliyyat daşınmalarının keyfiyyəti‐

nin  artırılması məqsədilə  istifadəyə verilən  “Baku‐

Bus”  avtobuslarına minib‐düşmək  qaydalarını  sər‐

nişinlərə  izah  ediblər.  Belə  ki,  ictimai  nəqliyyatda 

davranış  qaydalarının  təkmilləşdirilməsinə,  onun 

səviyyəsinin  yüksəldilməsinə  dair  təşəbbüslə  çıxış 

edən  gənclər  tərəfindən  sərnişinlərin maariflənmə‐

sinə  yardım  göstərmək məqsədilə  bukletlər  payla‐

nıb, müxtəlif fləşmoblar, sorğular keçirilib və video‐

çarxlar  hazırlanıb.  Qeyd  edək  ki,  layihədə  500‐ə 

yaxın ASAN könüllüsü “Gəlin, ictimai nəqliyyatdan 

düzgün istifadə edək” şüarı ilə iştirak edib.  

● “Könüllülər yurdu ‐ Azərbaycan”  

“ASAN  Könüllüləri”  Təşkilatı  tərəfindən  “Kö‐

nüllülər  yurdu  ‐  Azərbaycan”  layihəsi  həm  2015, 

həm də  2016‐cı  illərdə keçirilib.  Əsas məqsədi  res‐

publika  miqyasında  könüllülük  fəlsəfəsinin  təbliğ 

olunması  və  könüllülük  hərəkatının  stimullaşdırıl‐

ması olan “Könüllülər yurdu ‐ Azərbaycan” layihə‐

si Bakı, Sumqayıt, Sabirabad, Bərdə, Gəncə, Qəbələ, 

Quba, Masallı və  ətraf  rayonları  əhatə  edib. Ümu‐

milikdə,  600‐ə  yaxın  gəncin  iştirak  etdiyi  layihədə 

iştirakçılara “Şəxsi inkişaf”, “Könüllülüyün fəlsəfəsi 

və  tarixi”,  “ASAN  Könüllüləri”  Təşkilatı,  “ASAN 

kadr”  karyera mərkəzi,  “Dövlət  orqanlarının  şəxsi 

inkişaf  üçün  yaratdığı  imkanlar”  mövzularında 

müxtəlif  təlimlər  keçilib.  Layihə  çərçivəsində  uşaq 

və qocalar evinə ziyarət, aztəminatlı ailələrin evinin 

abadlaşdırılması, ətraf mühitin tullantılardan təmiz‐

lənməsi, “Gəlin kitab oxuyaq”, “Tütünə yox”   və bu 

kimi bir çox sosialyönümlü aksiyalar həyata keçirilib. 

Layihə  iştirakçıları  üçün  “ASAN  xidmət”  mərkəz‐

lərinə  ekskursiyalar  təşkil  olunub. Həmçinin,  layihə 

ərzində  10000‐dən  artıq  ailəyə  könüllülük  fəaliyyəti 

ilə bağlı maarifləndirici bukletlər paylanılıb.  

“ASAN  Könüllüləri”  təşkilatının müxtəlif  layi‐

hələri  var  ki,  birbaşa  könüllülər  tərəfindən  təklif 

olunub və həyata keçirilib. Həmin  layihələrdən bə‐

zilərinə diqqət yetirək.  

      “IDEA” İctimai Birliyi ilə (Ətraf mühitin mühafi‐

zəsi naminə Beynəlxalq Dialoq) birgə: 

•  “Hər kağızı bir yarpağa dəyişək” layihəsi: 

Layihənin  əsas  məqsədi  kağız  tullantılarının 

“ASAN  xidmət”  mərkəzləri  vasitəsilə  toplanması  

təkrar  emal müəssisələrinə  göndərilməsi  və  təkrar 

emalın vacibliyinin təbliğidir.  

•  “Yaşıl dağ” aksiyası: 

Aksiyanın  əsas məqsədi kağız  israfını azaltmaq 

və  təkrar emalı  təşviq etmək yolu  ilə ağacların qo‐

runmasına,  təbiətin mühafizəsinə və  ekoloji balan‐

sın saxlanılmasına nail olmaqdır. 

•  Ağacəkmə aksiyaları: 

Aksiyaların  əsas məqsədi  ölkəmizin meşə  fon‐

dunun zənginləşdirilməsinə yönəlmiş ağacəkmə ak‐

siyalarının təşkilidir. 

•  “Yaşıl ASAN” təşəbbüsü: 

Təşəbbüsün  əsas  məqsədi  ekoloji  balansın  qo‐

runması istiqamətində “ASAN xidmət” və könüllü‐

ləri vasitəsilə sosial və ekoloji mesajlar çatdıran kö‐

nüllülərdən  ibarət  operativ  təşviqat  qruplarının 

yaradılmasıdır. 

•  “Sahibsiz heyvanlara qayğı göstərək” aksiyası: 

Aksiyanın  əsas  məqsədi  sahibsiz  heyvanların 

toplandığı sığınacaqlarda müvafiq təmizlik işlərinin 

aparılması və  sahibsiz heyvanlara  insan qayğısının 

göstərilməsidir. 

•  “Afrikaya  bir  sovqat,  bir  təbəssüm  də  sən 

oyat” adlı beynəlxalq yardım kampaniyası: 

Kampaniyanın  əsas məqsədi Afrikada  su  qıtlı‐

ğından əziyyət çəkən uqandalı insanlar üçün su qu‐

yusunun  qazılması  və  insanların  təmiz  suya  olan 

tələbatını ödəməkdir. 

•  “Könüllülər parlamenti” layihəsi: 

Layihənin əsas məqsədi gəncliyin vətəndaş möv‐

qeyini  konstruktiv  şəkildə  bildirməsini  stimullaş‐

dırmaqdır. 

•  “Əsgərə məktub” layihəsi: 

Layihənin  əsas məqsədi  “ASAN  xidmət” mər‐

kəzlərində  ayrılmış  xüsusi məntəqələrə  yaxınlaşa‐

raq, hər bir Azərbaycan vətəndaşının mənəvi dəstə‐

yini  əsgərlərimizə  göstərməsi  üçün  ünvanladığı 

məktubları  çatdırmasıdır. Xalqımızın  birliyini  sim‐

volizə  edən  toplanmış  bütün  məktublar  cəbhə 

bölgəsində döyüşən əsgərlərimizə çatdırılır.  

•  “1 gənc, 1 hekayə, 1 uğur” layihəsi: 

Layihənin əsas məqsədi şəxsi inkişafın gənclərin 

həyatındakı  önəminə diqqət  çəkmək,  bu məqsədlə 

Azərbaycanda  və  dünyanın  müxtəlif  ölkələrində 

yaşayan  və  bir  çox  nailiyyətlər  qazanmış  azərbay‐

canlı gənclərin öz bilik və təcrübələrini gənclərlə bö‐

lüşmələrini  təmin  etməkdir. Silsilə  şəkilli görüşlər‐

dən ibarət olan bu layihədə gənclər uğura necə ad‐

dımlamağı  o  yolda  irəliləyən  insanların  özündən 

dinləyirlər. 

•  “ASAN məktub” layihəsi: 

Layihənin  əsas məqsədi  qədim  xeyirxahlıq  ən‐

ənələrinə malik  olan  ölkəmizdə  əvəzsiz  bir  sosial 

fəaliyyətin  başlanğıcını  qoymaq,  heç  bir  maddi 

qazanc güdmədən uşaqlara sevinc yaşatmaq, üzləri‐

nin  gülməsinə  səbəb  olmaqdır.  Belə  ki,  “ASAN 

məktub” layihəsi vasitəsilə Azərbaycanda ilk mobil 

rabitə xidmətləri göstərən şirkət olan Bakcell şirkəti 

tərəfindən dəstəklənən “www.asanmektub.az” layi‐

həsi  vasitəsilə  respublika  ərazisindəki  uşaq  evləri‐

nin, aztəminatlı ailələrin və kənardan qulluğa ehti‐

yacı olan uşaqların arzuları həyata keçirilir. 

•  “Hər uşaq 1 çiçəkdir!” layihəsi: 

Layihənin əsas məqsədi 10 may 2015‐ci il tarixdə 

ümummilli  lider Heydər Əliyevin doğum günü  ilə 

əlaqədar keçirilən ənənəvi gül bayramında kimsəsiz 

uşaqlarla birlikdə bir gün keçirərək həyatın çiçəkləri 

olan uşaqlara xoşbəxt anlar bəxş etməkdir. 

•  “ASAN Akademiya” layihəsi: 

Layihənin əsas məqsədi gənclərin  fərdi  inkişafı‐

na  təkan  verib  onlara  gələcək  karyeralarına doğru 

ilk addım atmaqda yardım etməkdir. 

•  “Gənc beyin” layihəsi: 

Layihənin  əsas məqsədi  psixologiyanı  gənclərə 

sevdirib  psixi  sağlamlığın  möhkəmləndirilməsinə 

şərait yaratmaqdır.  

•  I Beynəlxalq Startup Akademiyası: Gəncə 2016” 

Layihənin əsas məqsədi    innovasiyalar sahəsinə 

gənclərin marağını artırmaq, yeni texnoloji layihələ‐

rin yaradılmasına dəstək göstərmək,  yerli və xarici 

iştirakçılar  arasında  ideya mübadiləsini  stimullaş‐

dırmaq, startup mədəniyyətini təbliğ etmək, poten‐

sial  ideyaların  reallaşdırılması məqsədi  ilə  beynəl‐

xalq və yerli donorlar tərəfindən təcrübə və texniki 

dəstək imkanlarını yaratmaqdır. 

•  “Hərəyə bir kitab bölüşək” layihəsi: 

Layihənin  əsas məqsədi  gənclər  arasında  kitab 

oxumaq vərdişinin seçilmiş kitabların mütaliə edil‐

məsi və kitabları bitirdikdən sonra oxuduqlarını ge‐

niş  auditoriyaya  təqdim  edilməsi  yolu  ilə  kitaba 

olan marağı yaratmaqdır. 

•  “Həmrəylik düşərgəsi” layihəsi: 

Layihənin əsas məqsədi korporativ sosial məsu‐

liyyət  çərçivəsində  ölkəmizin müxtəlif  ərazilərində 

gənc könüllülər  tərəfindən  abadlıq  işlərinin aparıl‐

ması üçün düşərgənin salınması və müvafiq ərazilə‐

rin abadlaşdırılmasıdır. 

•  “Könüllü məşhurlar” layihəsi: 

Layihənin  əsas  məqsədi  Azərbaycanın  ictimai 

sosial həyatında önəmli rol oynayan məşhur insan‐

ların  könüllü  fəaliyyətin  önəminin  çatdırılması 

üçün “ASAN xidmət”də könüllü kimi çalışmasıdır. 

•  “Könüllülər yurdu Azərbaycan” layihəsi: 

Layihənin  əsas məqsədi  respublika miqyasında 

könüllülük fəlsəfəsinin təbliğ olunması və könüllü‐

lər hərəkatının stimullaşdırılmasıdır. 

•  “ASAN peşə” layihəsi: 

Layihənin  əsas məqsədi vətəndaşların  rahatlığı‐

nın təmin olunması və ilk peşə‐ixtisas təhsili müəs‐

sisələrinə  şagirdlərin  qəbulu  prosesində  subyektiv 

amillərin aradan qaldırılmasıdır. 

•  “Gəncliyin səsi” festivalı: 

Festivalın əsas məqsədi gənc istedadların üzə çı‐

xarılması, onların yaradıcılıq axtarışlarının, bilik və 

bacarıqlarının,  yaradıcılıq  nailiyyətlərinin  dəstək‐

lənməsi, yeni istedadlı simaların üzə çıxarılmasıdır. 

 

Sənət aşiqi könüllülər 

“YARAT” Müasir incəsənət məkanı ilə birgə: 

•  “Azərbaycan  və  dünya  incəsənəti  üzrə mü‐

hazirələr silsiləsi” layihəsi: 

Layihənin  əsas məqsədi  tanınmış  ekspertlər  tə‐

rəfindən  incəsənət  sahəsi  ilə bağlı ümumi mühazi‐

rələrin keçirilməsidir. 

•  “YARAT”  rəssamlarının  əsərlərinin  “ASAN 

xidmət” mərkəzlərində sərgisi:  

Sərgilərin əsas məqsədi gənc rəssamların əsərlə‐

rinin nümayiş olunması yolu ilə rəssamlığın inkişa‐

fına şərait yaratmaqdır.  

“ASAN könüllüləri” aşağıdakı teart tamaşalarını 

səhnələşdiriblər: 

- Teatr həvəskarları olan “ASAN könüllüləri” 

tərəfindən oynanılan tamaşalar bunlardır: 

•  Əbdürrəhim  bəy  Haqverdiyevin  “Yeyərsən 

qaz ətini, görərsən ləzzətini” əsəri əsasında;  

•  Cəfər  Cabbarlının  “Solğun  çiçəklər”  əsəri 

əsasında; 

•  Xəzangül  Hüseynovanın  “Məhəbbətin  qə‐

nimi” pyesi əsasında; 

•  Mir Cəlal Paşayevin “İclas qurusu” və “Toy 

kimindir” əsəri əsasında; 

•  Ramiz Novruzun “Hələ “sevirəm” deməmiş‐

dilər” əsəri əsasında; 

•  Mirzə  Fətəli  Axundzadənin  “Hekayəti  xırs‐

quldurbasan” və “Sərgüzəşti‐vəziri‐xani‐Lənkəran” 

əsərləri əsasında; 

•  Əli Əmirlinin “7 məhbusə” və “Varlı qadın” 

pyesləri əsasında; 

•   Cəlil  Məmmədquluzadənin  ʺPoçt  qutusuʺ 

hekayəsinin əsasında; 

•  Uilyam Şekspirin ʺOtelloʺ pyesi əsasında; 

•  Anar  Sadıqovun  “Vətən  Daşları”  adlı  əsəri 

əsasında;  

•  İlyas Əfəndiyevin ʺQəribə oğlanʺ pyesini əsa‐

sında tamaşalar. 

Beynəlxalq təcrübədə  

könüllülük fəaliyyəti  
 

eynəlxalq  təşkilatlar  öz mandatları  çərçivə‐

sində  bir  çox  könüllülük  proqramları  elan 

edirlər. Bunlardan  ən məşhuru Birləşmiş Millətlər 

Könüllüləri  Proqramıdır  (United  Nations 

Volunteers  ‐ UNV). Bu proqram Birləşmiş Millətlər 

Təşkilatının  sülh  və  inkişafa  nail  olmaq  uğrunda 

bütün dünyanı əhatə edən könüllülük fəaliyyətidir. 

İnsanların  inkişaf  və  sülh  uğrunda mübarizəsinin 

əsas  vasitələrindən  biri  olan  könüllülük,  cəmiyyət 

və könüllü  şəxslər arasında qarşılıqlı etimad,  inam 

və həmrəylik prinsiplərini əldə rəhbər tutaraq, həm 

cəmiyyətin maraqlarını,  həm  də  könüllülərin ma‐

raqlarını təmin edən bir təsisat kimi qarşımıza çıxır. 

B 

UNV sülh və  inkişaf naminə dünyanın müxtəlif 

yerlərindən olan könüllülərin  tanınması və onların 

birgə  işləməsi vasitəsilə  inteqrasiyasını məqsəd gü‐

dərək  onların  təkmilləşdirilməsinə  şərait  yaradır. 

Almaniyanın Bonn  şəhərində  yerləşən UNV  hər  il 

130‐a yaxın ölkədə  fəaliyyət göstərməkdədir. UNV 

dünyanın  86 ölkəsində yerləşən Birləşmiş Millətlə‐

rin  İnkişaf  Proqramının  (United Nations Develop‐

ment Programme  ‐ UNDP) ofisləri vasitəsilə  təmsil 

olunur  və  fəaliyyətləri  barədə  UNDP‐nin  idarə 

heyətinə hesabatlar verir.  

UNV könüllüləri 3 başlıca istiqamətdə öz fəaliy‐

yətlərini həyata keçirirlər. Onlar aşağıdakılardır: 

‐ Development assistance ‐ inkişafa yardım könül‐

lüləri insanların daha yaxşı və uzunömürlü yaşama‐

sı üçün onların üzləşdiyi problemlərin həll edilməsi 

ilə bağlı fəaliyyətdir. Bu fəaliyyətin əsas məqsədi in‐

sanların dünyanın müxtəlif regionlarında keyfiyyət‐

li təhsil və mütərəqqi sağlamlıq məlumatlarının on‐

lara  çatdırılmasını  təmin  etməklə,  insanların  daha 

produktiv, daha maraqlı  və  yaxşı  yaşamasına  yar‐

dımçı olmaqdır.  

‐ Humanitarian and peacekeeping operations – huma‐

nitar  yardım  və  sülhün  bərpa  edilməsi  əməliyyatla‐

rında  iştirak  zamanı könüllülər humanitar yardımın 

göstərilməsində, müharibədən əziyyət çəkən şəxslərə 

yardımların  edilməsində,  sülhün  bərpa  edilməsinə 

kömək dəstələrində və eləcə də, münaqişədən  sonra 

aparılan əməliyyatlarda iştirak edə bilərlər. 

‐  UNV  Programme  Officers  ‐  UNV‐də  təxminən 

70‐ə  yaxın  proqram  rəsmisi  vardır.  Bu  sahədə  kö‐

nüllü olmaq üçün əlavə bilik və bacarıqların olması, 

xüsusilə də,  təşkilati  və peşə  bacarıqlarının  olması 

önəmlidir. Çünki bu şəxslər həyata keçirilən fəaliy‐

yətin çox önəmli hissəsini təşkil edirlər. 

BMT  könüllüsü  olmaq üçün  aşağıdakı dəyərlə‐

rin daşıyıcısı olmalısınız:  

‐ Könüllülük fəaliyyətinin prinsip və dəyərlərinə 

sadiq olmaq; 

‐ Multikultural şəraitdə işləmək səriştəsi; 

‐ Çətin yaşam şərtlərinə tab gətirə bilmək; 

‐  Güclü  təşkilatçılıq  və  insanlarla  işləmək 

vərdişlərinə malik olmaq. 

Baza tələblər: 

‐ Ali təhsilli və ya orta ixtisas təhsilli olmaq; 

‐ Minimum 25 yaş həddinə çatmaq; 

‐ Minimum 2 il müvafiq sahədə təcrübə; 

‐  İngilis,  fransız  və  ya  ispan  dillərindən  ən  azı 

birində səlis danışıq qabiliyyəti. 

Dünyanın bir çox transmilli şirkətləri könüllüləri 

dəstəkləmək  üçün  genişmiqyaslı  proqramlar  təklif 

edirlər. Bununla da  onlar həm  öz gələcək kadrları 

ilə yaxından  tanış olur, həm Korporativ Sosial Mə‐

suliyyət prinsiplərinə  əməl edir, həm də doğrudan 

da  ehtiyac  olanlara    kömək  edirlər.  Bəzi  nəhəng 

qurumların fəaliyyətinə qısa nəzər salaq.    

Dünya Bankı da  özünün  keçirdiyi müxtəlif  la‐

yihələrdə adətən könüllülük proqramları elan edir. 

Həmin proqramlar bir qayda olaraq dövri xarakterə 

malik  olur. Hər  hansı  bir  layihənin  həyata  keçiril‐

məsi  zaman  könüllü  gənclər  də  bankın  layihə  ilə 

bağlı əməliyyatlarında iştirak etmək şansı əldə edir. 

Belə könüllülük proqramlarına misal olaraq 2012‐ci 

ildə elan olunmuş “Gənclik və könüllülər” proqra‐

mını göstərmək olar. Son  layihələrdən biri  isə Milli 

Könüllülük  Xidmətləri  Proqramı  olmuşdu.  Bu  la‐

yihə Orta Şərq və Şimali Afrikanı əhatə edirdi.  

Avropa  Birliyi  Yardım  Könüllüləri  Avropa 

Gənclik Forumuna  (European Youth Forum) görə 

şəxsin öz  iradəsi  ilə cəmiyyətin maraqlarının təmin 

edilməsi  üçün,  əvəzsiz  olaraq,  əsasən  təşkilatlarda 

insanlara yardım və ictimai xidmətlərin göstərilmə‐

si  məqsədilə  həyata  keçirilirsə  və  maddi  qazanc 

əldə  etməyi  qarşısına məqsəd  qoymursa,  o  zaman 

həyata  keçirilən  fəaliyyət  könüllülük  fəaliyyəti  he‐

sab  olunur.  Könüllülük  və  Avropa  Birliyi  barədə 

danışarkən  Avropada  könüllülük  ölkədən‐ölkəyə 

fərqli xüsusiyyətlərə malikdir. Belə ki, inkişaf səviy‐

yəsi, ictimai şüur və digər xüsusiyyətlər burada rol 

oynaya  bilər.  Eurobarometerin  keçirdiyi  sorğuya 

əsasən, hər 10 avropalıdan 3‐ü könüllülük fəaliyyə‐

tilə məşğul olduğunu bildirib. Bəzi təxminlərə görə, 

Avropa Birliyindəki yetkin könüllülərin ümumi sa‐

yı 92‐94 milyon ətrafındadır. Bu isə 15 yaşdan yuxa‐

rı  olan  avropalıların  23%‐i  deməkdir. Avropa Ko‐

missiyası  könüllü  fəaliyyətinə  qatılan  100  milyon 

avropalının  səylərini  qeyd  etmək  üçün  2011‐ci  ili 

“Avropa Könüllülük ili” elan edib.  

BMT sektorunda olduğu kimi, Avropa  İttifaqının 

könüllüsü  olmağın  da  öz  tələbləri  var.  Bu  tələblərə 

uyğun üstünlüklər də mövcuddur. Avropa Birliyində 

könüllülük Avropa Könüllülük Xidmətinin  (Europe‐

am  Voluntary  Service)  vasitəçiliyilə  həyata  keçirilir. 

Könüllü  kimi  iştirak  etmək  üçün  müstəqil  şəkildə 

layihə  tapmaq mümkün olmadıqda vasitəçi  təşkilata 

(sending organization) müraciət edilməlidir.  

- Milli agentliklər;  

- Şərqi Avropa və Qafqaz, Cənub‐Şərqi Avro‐

pa  və  Avro‐Aralıq  dənizi  ölkələri  üçün  regional 

SALTO Resurs Mərkəzi ‐ salto‐youth.net 

- Akkreditasiya  olunmuş  təşkilatların  məlu‐

mat bazası.  

Avropa  Könüllülük  Xidmətinin  fəaliyyəti  ilə 

bağlı Erasmus proqramı da sizə yardımçı ola bilər. 

Avropa İttifaqının könüllüsü olmaq üçün aşağıdakı 

məsləhətlər önəmli olardı: 

‐  Avropa  İttifaqının  rəsmi  qəbul  etdiyi dillər‐

dən birini öyrənin.  

‐  Keçmişdə  könüllüsü  olduğunuz  təşkilatlar 

və könüllülərlə əlaqə saxlayın.  

‐  Həm öz ölkənizdə, həm də gedəcəyiniz ölkə‐

də inzibati prosedurları ‐ viza, yaşayış icazəsi, sığor‐

ta və s. ‐ haqda məlumat əldə edin. 

‐  Gedişdən  öncə  keçirilən  təlimlərdə  iştirak 

edin.  Bu,  sizə  gələcək  könüllülərlə  də  tanış  olmaq 

üçün yaxşı fürsətdir. 

‐  Gedəcəyiniz ölkə haqqında məlumatlar  top‐

layın. Hansı ölkəyə getməyin daha yaxşı olması ba‐

rədə düşünün.  

Asiya İnkişaf Bankının (AİB) təcrübə proqramı 

xarici tərəfdaşları cəlb etməklə, bilik və əmək müba‐

diləsi  işinə  kömək  edir.  Bundan  başqa,  təcrübə 

proqramları potensial  gələcək  işçi  heyəti müəyyən 

etmək üçün AİB‐yə imkan yaradır. Bu təcrübə proq‐

ramlarının  müddəti  minimum  8  həftə  (56  gün), 

maksimum 26 həftə, yaxud 6 ay davam edə bilir.  

Tələbələr də bu proqramlara qoşula bilərlər. On‐

lar  AİB  Karyera  və  Məşğulluq  Sistemi  (ACES  – 

aceb.adb.org)  vasitəsilə  elektron  formada müraciət 

edə bilərlər. Universitet tərəfindən bilavasitə göndə‐

rilmək şərt kimi tələb edilmir. AİB yalnız magistra‐

tura  və  doktoranturada  təhsil  alan  tələbələri  özü‐

nün təcrübə proqramlarına qəbul edir.  

Təcrübəçilər qalmaq, nəqliyyat, qidalanma xərc‐

lərini öz üzərinə götürür. Həmçinin uçuş xərclərinin 

bir hissəsini də bəzi hallarda bura daxil etmək olar. 

Təcrübəçilərin Manilaya  yola  düşməmişdən  əvvəl 

tibbi sığorta olunmaları da  şərtlərdən biridir. Seçil‐

miş  namizədlərin  uçuş  xərclərinin  bir  hissəsi  AİB 

tərəfindən qarşılanır. AİB internet səhifəsi vasitəsilə 

seçim nəticələri barədə elanları yerləşdirir. Seçilmiş 

namizədlərlə AİB‐in  insan resursları bölməsi birba‐

şa  əlaqə saxlayır. AİB‐in əksər  təcrübə proqramları 

Manilada  (Filippində)  ‐  AİB‐in  baş  ofisində  olur. 

Rezident missiyaları əsasən yerli universitet və tələ‐

bələr üçün təşkil edilir.  

Beynəlxalq  Konüllülük  Proqramları  Dərnəyi 

(International  Volunteer  Programs  Association) 

özünün  xüsusi  standartları,  prinsip  və  təcrübi  ən‐

ənələri mövcud olan, könüllülərin göndərilməsi  ilə 

məşğul  olan  təşkilatların  dərnəyidir.  Özünün  hər 

hansı xüsusi könüllülük proqramı yoxdur.  

İVPA‐nın  üzvlüyünə  aşağıdakı  təşkilatlar  da‐

xildir: 

1. Amerika Gənclərinin Xaricdə Diabeti Anla‐

ması  ‐  American  Youth  Understanding  Diabetes 

Abroad (www.ayudainc.net)  

AYUDA 1996‐cı  ildə qurulmuş, dünyada diabet 

cəmiyyətlərinə yardım məqsədi daşıyan bir təşkilat‐

dır.  Bu  təşkilat  diabetlə mübarizə  aparan  gənclərə 

daha  çox  kömək  etmək,  onların  ruhlandırılması 

məqsədilə könüllü gənclərin  səfərbər edilməsi niy‐

yəti  daşıyır. AYUDA  ilkin  olaraq  Latın Amerikası 

ölkələrində  fəaliyyət göstərməyə başlasa da, hazır‐

da  ətrafını Ekvador, Dominikan Respublikası, Ber‐

mud kimi ərazilərdə də genişləndirib.  

 

2. Amerikanın Dostları ‐ Amigos de las Ameri‐

cas (www.amigoslink.org) 

AMIGOS  1965‐ci  ildə  qurulub.  Gənc  liderlərin 

cəmiyyətin  inkişafına və onun  irəli getməsinə yar‐

dımçı  olmasını  qarşıya məqsəd  qoyan  qeyri‐kom‐

mersiya təşkilatıdır.      

 

3.  Mədəniyyətlərarası  həllər  ‐  Cross‐Cultural 

Solutions (www.crossculturalsolutions.org) 

“Mədəniyyətlərarası  həllər”  heç  bir  mənfəət 

məqsədi güdməyən, dini və siyasi bağlılığı olmayan 

təşkilatdır. Bütün dünyada cəmiyyətlərin ilkin inki‐

şafına  yardımçı  olmaq,  onların  birgə  əməkdaşlıq 



KÖNÜLLÜLÜK:  uğur   fo rmulu  

  48

çərçivəsində irəliləyişinə kömək etmək üçün könül‐

lü gənclərin birliyini özündə ehtiva edən təşkilatdır.  

 

4.    Qlobal  Briqadalar  ‐  Global  Brigades 

(www.globalbrigades.org)  

Global Brigades  tələbələrin  toplaşdığı dünyanın 

ən böyük qlobal sağlamlıq və davamlı inkişaf təşki‐

latıdır. 2004‐cü ildən başlayaraq, on minlərlə könül‐

lü  Honduras,  Panama,  Nikaraqua  və  Qanada  bu 

yöndə  çalışanlarla birgə  əməkdaşlıq  edir. Könüllü‐

lər  yerli  işçi  heyəti  ilə  birgə  “vahid  inkişaf mode‐

li”nə  uyğun  olaraq  mikromaliyyə,  səhiyyə,  infra‐

strukturun  inkişaf  etdirilməsi  uğrunda  könüllü 

fəaliyyətini həyata keçirirlər.  

 

5.  Xaricdə  Layihələr  ‐  Projects  Abroad 

(www.projects‐abroad.org) 

Projects Abroad  dünyanın  20‐dən  çox  ölkəsinə 

100 müxtəlif təcrübə proqramı üzrə könüllülər gön‐

dərir. Əsası 1992‐ci  ildə qurulan bu  təşkilatın  ilkin 

komandasında 500 nəfər olmasına baxmayaraq, hər 

il  10  minlərlə  insanı  könüllü  olaraq  dünyanın 

müxtəlif  ölkələrinə  göndərir.  Könüllülər  özlərinin 

seçimi üzrə bir yerə getməkdə sərbəstdirlər.  

6.  Sülh  üçün  Xidmət  ‐  Service  For  Peace 

(www.serviceforspeace.org)  

Service for Peace dünyada həyata keçirilən icma 

inkişafı proqramlarına könüllüləri cəlb edir.  

 

7.  Beynəlxalq  Qlobal  Baxış  ‐  Global  Vision 

International  

Bu proqram vasitəsilə Fici, Tailand, Nepal, Hin‐

distan, Meksika, Cənubi Afrika ölkələrində könüllü‐

lük fəaliyyətini həyata keçirə bilərsiniz. Bu proqram 

ümumi sağlamlıq və baytarlıq sahəsi üzrə fəaliyyəti 

özündə ehtiva edir. Proqramlar 2‐12 həftə arasında 

müddəti özündə əhatə edə bilir. Könüllülər 18 yaşı‐

na  çatdıqdan  sonra və onların  səhiyyə  ilə bağlılığı 

olduğu halda proqramlara qoşula bilərlər.  

 

8. Könüllüləri Sev ‐ Love Volunteers  

Uşaqların  inkişafı,  ətraf mühit,  səhiyyə  və  tibb 

problemlərilə  bağlı  könüllülük  proqramına  qoşul‐

maq mümkündür. Bu proqramlar  çərçivəsində kö‐

nüllülər  Fələstin, Albaniya, Moldova,  Rusiya, Uk‐

rayna, Kamerun, Efiopiya, Qana, Keniya, Mərakeş, 

Ruanda, Seneqal, Cənubi Afrika, Tanzaniya, Uqan‐

da, Zambiya, Boliviya, Kosta‐Rika, Ekvador, Qala‐

paqos adaları, Qvatemala, Honduras, Meksika, Pa‐

nama,  Peru,  Banqladeş,  Kamboca,  Çin, Hindistan, 

Monqolustan, Nepal,  Şri  ‐Lanka,  Tailand  və Vyet‐

namda fəaliyyətlərini həyata keçirə bilərlər. Proqra‐

mın  müddəti  1‐24  həftə  arasında  dəyişməkdədir. 

Proqramlar onların xarakterindən asılı olaraq müx‐

təlif meyarlar və tələblər irəli sürə bilər.  

 

9. Könüllü Həllər ‐ Volunteering Solutions  

VolSol 2006‐cı ildə təsis edilib. 2007‐ci ildən bəri 

10 mindən çox könüllünü əhatə edir və dünyanın 25 

ölkəsində fəaliyyətini davam etdirir. Bu təşkilat sizə 

xaricdə, xüsusən də tibb sahəsi üzrə  təcrübə keçmə‐

yə  yardımçı  ola  bilər. Həmçinin,  nəzərə  almaq  la‐

zımdır ki, bəzi hallara uyğun olaraq könüllü fəaliy‐

yəti minimum ödənişləri də özündə ehtiva edə bilir. 

Burada  həftəlik  200  dollara  kimi  ödəniş  imkanları 

mövcud  ola  bilər.  Bu  proqram  vasitəsilə  2  böyük 

proqramda iştirak etmək mümkündür. Belə ki, Hin‐

distanda həkim və uşaq baxıcılığı sahəsi üzrə proq‐

ram, Nepalda tibbi effektiv kömək proqramı ən əsas 

proqramlardan hesab edilir.   

FƏRQLİYİK – 

KÖNÜLLÜYÜK   

Könüllülük nədir ?  
 

önüllülük öz  iradəsi və müstəqil seçimi  əsa‐

sında  əvəzi ödənilməyən  fəaliyyət növüdür. 

Könüllülük vətənpərvərlik, insansevərlik, əməksevər‐

lik  nümayişidir.  Könüllü  olmaq  mənəvi  dəyərlərin 

daşıyıcısı olmaqdır. Könüllülük fərqli düşüncələrə bə‐

rabər hörmət bəsləməkdir. Könüllülük cəmiyyəti də‐

yişdirməyə,  vətəndaş  cəmiyyətinin  formalaşmasına 

mühüm töhfə verməyə şərait yaradan bir hərəkat, gö‐

rülən  bütün  işlərin  timsalında  cəmiyyəti  irəli  apar‐

mağı hədəfləmiş bir fəaliyyət sahəsidir. Könüllü xid‐

mətlər ictimai həyatda iştirak, həyat bacarıqlarının in‐

kişaf  etdirilməsi,  riskli  davranışların  qarşısının  alın‐

ması,  fərqli mədəniyyətlərə  inteqrasiya,  təhsilin  inki‐

şaf etdirilməsi və fərdlərin inkişaflarına fayda vermək 

baxımından əhəmiyyətlidir. Könüllülük xoşbəxtlikdir, 

K 

məsuliyyətdir,  dinclikdir. Könüllülük  başqasını  xoş‐

bəxt etməyin həyatda ən böyük xoşbəxtlik olduğunun 

fərqinə  varmaqdır.  Könüllülük  etibarı,  dürüstlüyü, 

paylaşmağı  öyrətməkdir.  Könüllü  olmaq,  bütün  bu 

hissləri eyni anda yaşamaqdır.   

Azərbaycan  qanunvericiliyində  könüllü  fəaliy‐

yətin əsas istiqamətləri aşağıdakı kimi təsbit edilir: 

• Əlillərə, kimsəsizlərə, qocalara, aztəminatlı ailələrə, 

qaçqınlara və məcburi köçkünlərə kömək edilməsi; 

• insanpərvərliyin və dözümlülüyün təbliği; 

• istehlakçıların hüquqlarının qorunması; 

• hüquqi və mədəni maarifləndirmə; 

• uşaq və gənclərin təhsili, tərbiyəsi, fiziki və əqli inkişafı; 

• idmanın inkişafı; 

• xəstəliklər və epidemiyalar barədə məlumatlandırma; 

• sağlam həyat tərzinin təbliği; 

• ətraf mühitin mühafizəsi; 

• tarix və mədəniyyət abidələrinin, mədəni və mənəvi 

irsin qorunması; 

•  silahlı  münaqişələr,  təbii  fəlakətlər,  sənaye  qəzaları, 

yanğınlar, epidemiyalar, epizootiyalar və digər fövqəladə hal‐

ların nəticələrinin aradan qaldırılmasına, o cümlədən fövqəla‐

də hallar nəticəsində zərər çəkmiş şəxslərə yardım göstərilməsi; 

•  cəzaçəkmə müəssisələrindən  azad  edilən,  narkotik 

asılılığına  düçar  olan, məişət  zorakılığına məruz  qalan 

şəxslərə kömək edilməsi; 

• Azərbaycan Respublikası  qanunvericiliyinin  tələb‐

lərinə zidd olmayan digər fəaliyyət sahələri. 

Könüllülük sağlam vətəndaşlıq mövqeyinin gös‐

təricisi  və  eyni  zamanda,  içində  olduğumuz  sosial 

münasibətlərin ayrılmaz parçasıdır. Vətənpərvərlik, 

bilik  və  kamillik  kimi  dəyərlərdən  ilhamlanan  kö‐

nüllülük həm cəmiyyətin, həm də fərdlərin rifahına, 

şəxsi  inkişafına  danılmaz  dəyər  qatır.  Könüllü 

fəaliyyət,  həmçinin,  insanın  içindəki  “ictimai  inki‐

şafda  iştirak”  istəyinin dövlət və qeyri‐dövlət  təsi‐

satları vasitəsilə canlandırılması və faydalı hala gə‐

tirilməsidir. Könüllü işləri fərdin sahib olduğu bilik, 

bacarıq və təcrübələrini cəmiyyətlə paylaşaraq daha 

da  təkmilləşdirməsilə yanaşı, bundan zövq alması‐

na,  xoşbəxt  olmasına  imkan  yaradan məşğuliyyət 

də hesab etmək olar.  

Könüllülük  fəaliyyəti  yeni  təcrübə, dünyagörü‐

şü, sosiallaşma, uğurlu karyera yolu, ətrafda baş ve‐

rən hadisələrə daha həssas yanaşma, komandada iş‐

ləmə və ünsiyyət qurma bacarığı sahəsində  insane‐

lara özlərini inkişaf etdirməyə dəstək olur. Könüllü‐

lük  fəaliyyəti  şəffaflığı,  operativliyi,  məsuliyyəti, 

mənəvi zənginliyi, gülərüz və səbirli olmağı özündə 

əks etdirir.  

Fərdi inkişafın vacib mərhələsi ‐ 

könüllülük 
 

önüllülük  insanlarda gənc yaşlarından  for‐

malaşmalıdır. Könüllülük fəaliyyətinin özü 

nə dərəcədə sosial faydalıdırsa, bir o qədər də şəxsi 

inkişaf  konseptidir.  Şəxsi  inkişaf  üçün  könüllü 

fəaliyyət qədər ikinci münbit bir mühit hələ ki, kəşf 

edilməyib. Könüllülük  vicdanın  səsidir. O,  insana, 

təşkilata, ətraf mühitə, cəmiyyətə göstərilən kömək‐

dir. Hər bir  şəxs könüllü  fəaliyyətə başladığı gün‐

dən  arzularının, məqsədlərinin  təməlini qoyur. Ki‐

tab oxumaq, səyahət etmək şəxsi inkişaf üçün nə qə‐

dər faydalıdırsa, könüllülük fəaliyyəti də ən azı on‐

lar qədər mənən zənginləşməyə xidmət edir.  

Əlbəttə ki, könüllülük işini seçənlərin hamısı tə‐

miz duyğularla başlamırlar. Aktiv  fəaliyyətin müx‐

K 

təlif  məqsədləri  ola  bilər.  Könüllülük  fəaliyyətini 

seçənləri əsasən üç qrupa bölə bilərik:  

a) şöhrət qazanmaq;  

b) hamı gəldi, mən də gəldim; 

c) faydalı olmaq. 

Əziz  könüllülər,  siz  hansı  qrupda  olduğunuzu 

və  ya  olacağınızı  seçməkdə  azadsınız.  Siz  özünüz 

qərar verməlisiniz: həyatınızın əsas amalı nədir. Nə 

olmaq və harada olmaq  istəyirsiniz?  İnsanlara yar‐

dım etmək sizə zövq verirmi yoxsa bu  işə məcburi 

şəkildə, müvəqqəti olaraq başlamısınız? Unutmayın 

ki,  keçmiş  könüllü  olmur.  Faydalı  olmağı  sevən 

insan ömrünün sonuna qədər könüllü kimi də qalır. 

O,  istənilən  yaşda,  istənilən  situasiyada paylaşma‐

ğa, kömək etməyə hazırdır.  

Hazırda bütün dünyada minlərlə könüllü  təşki‐

latı və könüllü fəaliyyəti  ilə məşğul olan  insan var. 

Hər gün bu say daha da artır. Əslində hər üç qrupa 

aid  insanlar  özləri  də  fərqinə  varmadan  dəyişib‐

dəyişdirirlər. Çünki  hər  insan  keçdiyi  yerdə  bir  iz 

qoyub gedir. Könüllü olarkən özünüz də hiss etmə‐

dən  o qədər dəyişiklik keçirirsiniz ki,  tədricən baş 

verən  bu  prosesin  nəticəsini  bir müddətdən  sonra 

görürsünüz. Siz daha mehriban, daha ailəcanlı, da‐

ha mərhəmətli, daha  savadlı, daha  intizamlı, daha 

ünsiyyətcil olduğunuzu görəcəksiniz və ətrafınızda‐

kılar da bu dəyişikliyi mütləq hiss edəcəklər.  

Könüllü fəaliyyətin şəxsi inkişafa əsas təsirlərini 

aşağıdakı kimi qruplaşdıra bilərik: 

‐  motivasiyaolma  və  motivasiya  edə  bilmə  bacarığı 

qazanmaq; 

‐  insanlara  və  ətraf  mühitə  qarşı  daha  həssas 

davranmaq; 

‐ dəyişikliyə açıq olmaq; 

‐ “Komanda işi” bacarığı qazanmaq; 

‐ yaradıcılıq bacarıqlarını inkişaf etdirmək; 

‐  təşkilatçılıq  və  liderlik  məsələlərində  bacarıqları 

inkişaf etdirmək; 

‐ ünsiyyət qurmaq bacarığı qazanmaq,  

‐  hadisələrə  cəld  reaksiya  vermək  və  tolerantlıq 

göstərmək. 

 

Könüllü fəaliyyətin cəmiyyətə faydalarından da‐

nışarkən,  könüllülüyün  yalnız  digər  şəxslərə  yar‐

dım  etməkdən  ibarət  olmadığının,  eyni  zamanda, 

könüllü  fəaliyyətin  ictimai  yardımlaşmada,  icti‐

maiyyətin  sağlam  birliyinin  formalaşmasında mü‐

hüm rol oynadığını qeyd etməliyik. Könüllülük cə‐

miyyətdə insanlararası münasibətlərin möhkəmlən‐

məsində, mənəvi dəyərlərin qorunmasında,  ictimai 

məlumatlılığın artmasında, yaranan sosial problem‐



KÖNÜLLÜLÜK:  uğur   fo rmulu  

  58

lərin  həllinə  fərqli  yanaşmaların  formalamasında 

çox əhəmiyyətli faktordur. Bu fəaliyyətin nəticəsin‐

də  insanlar maddiyyatın  daim  ön  planda  olmadı‐

ğını, yardıma möhtac insanlara kimliyindən asılı ol‐

mayaraq, hər zaman kömək etməyə borclu olduqla‐

rını anlayırlar.  

Sosial əlaqələrin və sosial  idarəetmənin  inkişafı, 

komanda  quruculuğu,  ictimai  dəyərlərin  öyrənil‐

məsi,  ictimai  məsələlər  və  problemlərdə  aydınlıq 

məhz  könüllü  fəaliyyətin nəticəsində  təzahür  edir. 

Könüllülük  fəaliyyəti,  eyni  zamanda,  fərdlərin  sa‐

hib olduqları bilik, bacarıq və  təcrübələri ətraf mü‐

hitlə bölüşməsinə, şəxsi inkişafla paralel cəmiyyətin 

də yüksəlişinə gətirib çıxarır.  

Bəzən gənclər qorxu və müdafiəsizlik hissi keçi‐

rirlər. Onlar öz gələcəkləri üçün qorxurlar. Onların 

sabaha ümidi yoxdur. Ailədə, ictimai münasibətlər‐

də,  təhsildə uğur qazana bilməyəcəklərindən və ya 

əllərində  olan  işlərini  itirəcəklərindən  qorxurlar. 

Onlar  özlərini  qurban  kimi  göstərməyə  çalışırlar. 

Daim  şikayətlənir,  problemlərində  kimisə,  nəyisə 

günahkar  çıxarırlar.  Əgər  siz  də  belələri  kimi  şə‐

raitin  qurbanı  olduğunuza  inanıb,  bu  çarəsizliyə 

təslim olsanız, ümid və inadkarlığınızı itirəcək, tale‐

yinizlə barışıb inkişafdan qalacaqsınız. Axı hər biri‐

niz  istəyir  ki,  səsi  eşidilsin,  onunla  hesablaşsınlar, 

ona hörmət etsinlər, qiymətləndirsinlər. Kütləvi mə‐

dəniyyət  inanır ki,  insanlar şəxsi maraqlarını təmin 

etmək üçün başqa adamlarla olan qarşılıqlı əlaqələr‐

dən istifadə etməyə məcburdur. 

Əlbəttə,  siz  özünüzü  alicənab  göstərməyə,  baş‐

qasının uğuruna sevinməyə çalışır, amma qəlbiniz‐

də  sizdən  daha  yaxşı  nəticə  əldə  edənlərə  həsəd 

aparırsınız.  Yalnız  o  adam  yüksək  imkanlar  əldə 

edə, uğur qazana bilər ki, o, “biz” demək məharəti‐

nə yiyələnsin, “biz” deməyi bacarsın. O, diqqətlə və 

hörmətlə  dinləməkdən,  başqalarına  xidmət  etmək‐

dən maksimum dərəcədə məmnun olsun və sevin‐

sin. Əsl böyüklük onda qazanılır ki, insan təmənna‐

sız  hərəkət  etsin,  qarşılıqlı  fayda  naminə  qarşılıqlı 

anlayış göstərsin. 

Siz  öz  effektliyiniz  və  öz  xoşbəxtliyiniz  üçün 

məsuliyyət daşıyırsınız. Bilik, bacarıq və  istək sizin 

nəzarətiniz  altındadır.  Əsl  uğur  özünlə  rəqabət 

aparmaq  və  özünə  qalib  gəlməkdir.  “Əgər  nəyisə 

dəyişmək  istəyirsinizsə, onda öncə özünüzü dəyiş‐

məlisiniz” kəlamını unutmayın.  

Özünüzü  effektiv  dərəcədə  dəyişmək  üçün  siz 

öncə öz qavrayış tərzinizi dəyişməlisiniz. Siz təkcə ət‐

rafımızdakı  aləmə  diqqətlə  baxmalı  deyilsiniz.  Siz 

həm də bu aləmə baxdığımız “prizma”ya diqqətlə nə‐

zər salmalısınız. Çünki məhz bu, dünyanı necə qavra‐

dığınızı müəyyən edir. Fərdi inkişafınız sizdə çox ki‐

çik yaşlardan etibarən xarici  təsirlərin köməyi  ilə  in‐

kişaf edir və formalaşmağa başlayır. Ailəniz, ətrafınız, 

məktəb, universitet, iş həyatınız sizi öz istədikləri for‐

maya  salmağa, özlərinə görə nizamlamağa  çalışırlar. 

Siz öz  təsəvvür və yaradıcı potensialınızdan  istifadə 

edərək daha effektiv, dəyər və prinsiplərinizə uyğun 

gələn  və  bu dəyərlərə  xüsusi məna  verən  ssenarilər 

yaza bilərsiniz. Özünü tanımaq, özünə düzgün dəyər 

vermək,  öz  keçmiş  həyatını,  çətinlikləri, problemləri 

necə  varsa  qəbul  etməklə  siz  cəmiyyətə  inteqrasiya‐

nızı  təmin edə bilərsiniz. Bunun  isə sosial və  ictimai 

həyata  inteqrasiya olunmasına ən mükəmməl addım 

könüllülük  fəaliyyətindən  keçir. Necə  deyərlər,  fikir 

səpərsən,  hərəkət  biçərsən,  hərəkət  səpərsən,  vərdiş 

biçərsən, vərdiş səpərsən, xarakter biçərsən, xarakter 

səpərsən, tale biçərsən.  

Könüllülük  fəaliyyətinin  əsas  üstünlüklərindən 

biri də odur ki, gənclərdə təsəvvürlərin düzgün for‐

malaşmasına  və  sağlam  düşünmələrinə  yardım 

edir. Siz hər biriniz fərqli düşünür, fərqli dəyərlərə, 

motivlərə və məqsədlərə maliksiniz. Bu ziddiyyətlə‐

rin həllinə  və  aradan  qaldırılmasına  ən uyğun  va‐

riant  kollektiv  olaraq  bir‐birinə  güzəştə  gedərək, 

kompromis  əldə  etmək  bacarığı  və  ortaq məxrəcə 

gəlməklə, işin effektivliyini artırmaqdır.  

Fərdin  yüksək  nailiyyətləri  ətrafdakılarla  qarşı‐

lıqlı münasibətlər olmadan mümkün deyil və demə‐

li, qarşılıqlı asılılıq insan həyatının bir parçasıdır. Bu 

asılılıq kollektiv üzvlərinin bir‐birinə “biz bunu bir‐

likdə  edə  bilərik,  biz  bacararıq”  demək  zərurətini 

doğurur. Beləliklə də, insanlar yüksək nəticəyə nail 

olmaq üçün öz  səylərini başqaları  ilə birləşdirirlər. 

Bəzən bu, yetkinlik dövründən yeni çıxmış gənclər 

tərəfindən müstəqillikdən məhrum  olmaq  kimi  və 

asılı yaşamaq kimi dərk edilir. Onlar özlərini təsdiq 

etmək, azad olmaq, “mən” deməyi “biz”dən üstün 

tutmağı arzulayırlar və bu eqoizmlə hər cür məsu‐

liyyətdən qaçırlar ki, təki müstəqil olsunlar.  

Cəmiyyətin  rifahı üçün  çalışaraq,  təşəbbüs gös‐

tərərək, həmçinin, gənclərin bununla öz maraqları‐

nı,  qabiliyyətini  yoxlayaraq  həyat  yolunu  və  prin‐

siplərini  düzgün  müəyyən  edirlər.  Könüllülük 

gəncləri  daha məsuliyyətli  olmağa,  eyni  zamanda, 

ağıl  və  təşəbbüskarlığı  ilə  yüksək  nailiyyətlər  qa‐

zanmağa  sövq  edir. Onlar  etdikləri  ən  xırda  işdən 

belə məmnunluq hissi duyur və bununla da neqativ 

fikirlərdən uzaqlaşaraq pozitivə köklənirlər.  İnsana 

xas  olan  özünüdərk  və  vicdan hissi  ilə  biz  öz  zəif 

tərəflərimizi və təkmilləşməyə ehtiyacı olan cəhətlə‐

rimizi,  inkişaf etdirilməsi mümkün olan  istedad və 

qabiliyyətimizi,  həmçinin  dəyişdirməli  və  həyatı‐

mızdan silinməli cəhətləri anlamağa başlayırıq. Son‐

ra  təsəvvürümüzü  aydınlaşdırıb  müstəqil  hərəkət 

edərək, vəd verir, qarşıya məqsəd qoyur və bu məq‐

sədə sadiq qalaraq, öz monolit xarakterimizi yaradı‐

rıq. Beləliklə, həyatımızın sonrakı dövrünü pozitivə 

kökləyirik.  Ətrafdakı  insanların  zəif  cəhətlərini  ar‐

qument  hesab  etməmək  və  onlardakı  çatışmazlığa 

həssaslıqla yanaşmaq könüllülük  fəaliyyətinin gən‐

cə aşıladığı ən yüksək səbirlilik prinsipidir. Bununla 

gənclər  düzgün  idarəetmə  qabilliyyətini mənimsə‐

yirlər. Həmçinin, bu, gənclərin  effektivliyinin,  xoş‐

bəxtliyinin, məsuliyyətinin bir parçasıdır. 

İnsanlar onlar üçün nəyin doğrudan da əhəmiy‐

yətli olduğunu  ciddi düşünəndə, bilmək  istəyəndə 

ki, həqiqətən necə olmaq istəyirlər, onlar həyata çox 

ciddi yanaşırlar. Onlar keçmişin çərçivəsindən çıxa‐

raq, daha geniş mənada, gələcək haqda düşünürlər. 

Sürətlə dəyişən və inkişaf edən dövrdə gənclər tək‐

cə təhsil almaqla kifayətlənməməli, durmadan bilik‐

lərini artırmalı, öz düşüncə tərzlərini yenidən yarat‐

malıdırlar.  Ağıl  və  bacarıqlarını  inkişaf  etdirməli, 

geri qalmamaq üçün səriştə və qabiliyyət hüdudla‐

rını  genişləndirməlidirlər. Müxtəlif  iş  sektorları  ilə 

tanış  olmalı,  könüllü  fəaliyyətlərini  artırmalı,  ən 

əsası, əvəzi ödənilməyən bu xidmətdən ‐ cəmiyyətə 

yararlı olmaqdan zövq almalıdır.  

Bilik və bacarıqlarınıza  

meydan verin 
   

əzən  tələbələr  ali məktəblərdə  qazandıqları 

biliyin  tətbiqi məsələsində  çətinliyə  düşür‐

lər.  Onlar özlərini hansı sahədə reallaşdıra biləcək‐

ləri barədə təsəvvürlərə malik olmurlar. Müvəqqəti 

olaraq  bəzi  işlərdə  özlərini  sınamağa  başlayırlar. 

Doğru  yolu  tapa  bilmədikləri üçün də  bu müvəq‐

qəti  işdə uzun  illər heç bir zövq almadan  işləməyə 

məcbur olurlar. Belə bir məqamda bizim  təklifimiz 

gəncləri  doğru  istiqamətə  yönləndirən  könüllülük 

hərəkatına qoşulmaqdır.   

Əmin  olun  ki,  könüllü  olduğunuz  müddətdə 

təmsil olunduğunuz qurumun  iş qaydaları çərçivə‐

sində yeni biliklər əldə edəcəksiniz. Təhsil aldığınız 

B 

dövrdə  eşitdiyiniz,  oxuduğunuz  və  öyrəndiyiniz 

metod və alətləri bu biliklər vasitəsilə reallaşdırma‐

ğa başlayacaqsınız. Könüllülük insanın müəyyən bi‐

lik və bacarıqlarını artırır və sahib olduğu bacarıqla‐

rın püxtələşməsinə kömək edir. 

Şübhəsiz ki, orta və ali məktəbdə əla qiymətlərlə 

oxumuş,  tərbiyəli,  intizamlı olmalarına rəğmən, cə‐

miyyətdə uğur qazanmamış onlarla  insan tanıyırsı‐

nız. Bir çox işəgötürəni qiymət cədvəli və diplomun 

rəngindən daha  çox bacarıq maraqlandırır. Siz  çox 

məşhur bir şirkətin qırmızı diplomlu satış meneceri 

olub, bir qutu boya sata bilməyəcəksinizsə, bu, sizin 

bacarıqsız olduğunuzu göstərəcək. Yox, əgər siz bir 

şirkətin  universiteti  orta  qiymətlərlə  bitirmiş  bir 

məzunusunuzsa və bir gündə 10 000 manatlıq boya 

satırsınızsa, demək, siz çox bacarıqlı işçisiniz. Müa‐

sir  ictimai  münasibətlər  savad  və  biliklə  yanaşı, 

bacarıq da tələb edir. Xüsusilə bu bacarıqlı insanlar 

müxtəlif yerlərdə könüllü kimi  iştirak  ediblərsə və 

yaxud da müxtəlif sertifikasiya sistemlərinin sertifi‐

katlarına sahibdirlərsə, bu, onları öz  işlərində daha 

da əvəzedilməz edir. Könüllü olmaq bacarıqlı olma‐

ğa gedən yolun başlanğıcıdır.  

Könüllü olmaqla, siz biliklərinizi bacarığa çevir‐

məyi  öyrənəcəksiniz.  Əgər  siz  hazırda  könüllüsü‐

nüzsə, sizə pioner demək olar. Çünki artıq bir mər‐

hələni geridə qoymusunuz. Yox, hələ könüllü deyil‐

sinizsə, demək, könüllü olmaq üzrə bilik və müəy‐

yən  resurslarınız  olsa da,  bacarığınız  olmayıb. Ya‐

xud da ola bilər ki, hər hansı bir səbəbdən müsahi‐

bədə  özünüzü  bacarıqlı  göstərə  bilməmisiniz.  Kö‐

nüllü olmağa heç müraciət  etməmiş də ola bilərsi‐

niz. Bacarıqlı olmaq qeyri‐adi situasiyalarda anında 

vəziyyətdən çıxa bilmək vərdişləri aşılayır. Oxudu‐

ğumuz  testlər  və  kitablar  bizə  monoton  fikirləri 

yadda saxlamağa  imkan verə bilər. Amma həyatda 

qarşımıza  çıxan  fors‐major və qəfil hadisələrdə biz 

yalnız bacarığımıza arxalana bilərik.  

Bacarıq  komandada  işləmək  istedaddır.  Əgər 

könüllü  deyilsinizsə,  iş  elanlarında  göstərildiyi  ki‐

mi,  3‐5  il  staj  tələb  edilən  işçilər  işə dəvət  edilirsə, 

demək olar ki, sizin texniki parametrlər üzrə seçim 

imkanlarınız  avtomatik  itir, müraciət  imkanlarınız 

demotivasiya ilə müşahidə olunur. Amma bacarığı‐

nız olsa, 3‐5 il təcrübə tələb edən sahələr üzrə müx‐

təlif  könüllü  stajları  yığmaqla,  bacarığınıza  əsasla‐

nıb bu baryerləri  aşa bilərsiniz. Bacarıq  öyrəndiyi‐

niz nəzəri və praktik məlumatlar toplusudur. Baca‐

rıqsız  insan,  hər  kim  olur‐olsun,  böyük  uğur  əldə 

edə bilməz. 

Bu  gün  bacarıqlar  bütün  istiqamətlərdə  yenilə‐

nir, dəyişir. Qaydalar  inkişaf  edir. Bütün bunlarda 

gənc  nəslin  və  gənc  ideyaların  böyük  rolu  vardır. 

Tələbi həmişə gənclər yaradırlar. Güclü deyil, daha 

çevik  dəyişib  inkişaf  edən  bacarıqlar  müasirliklə 

ayaqlaşa bilirlər. Əgər professional olmaq istəyir, am‐

ma müvafiq  sahə üzrə heç bir  təlimdə  iştirak  etmir, 

əlavə kitablar oxumur və sahəniz üzrə iş çevrəsinə da‐

xil olmursunuzsa,  ali  təhsil  aldığınız müəssisəni gü‐

nahlandırmaqda  haqlı  deyilsiniz. Öz  üzərinizdə  da‐

vamlı olaraq işləməlisiniz. Axı bunun üçün sizin bilik 

və bacarığınız vardır. Nə üçün bacarıqlarınızı biliklə‐

rinizə  adekvat  olaraq  tətbiq  etmirsiniz? Məsələn,  is‐

pan dilini bildiyiniz halda, nəyə görə  İspaniyada bir 

könüllülük proqramına qoşulmursunuz?  

Müasir  dünya  gənclərin  qarşısına  hər  gün  gün 

yeni tələblərlə çıxır. Dövrün dəyişməsi yeni bacarıq‐

lara sahib olmağımızı tələb edir. Eyni zamanda, əv‐

vəlki  bacarıqlarımızı  unutmamağı  da.  Mənzildə 

yanmış  lampanı  dəyişmək,  qaz  açarı  ilə  borunun 

vintini sıxmaq bacarığına kompüterdə kiçik əməliy‐

yatlar etmək, internetdə axtarış apara bilmək, mobil 

telefonda  sərbəst  işləmək  bacarıqları  əlavə  olunur. 

Həyatda uğur qazanmaq, özünü  təsdiq etmək  istə‐

yən  hər  bir  gənc  bütün  yeniliklərə  çevik  reaksiya 

verə bilməyi öyrənməyə məcburdur.  

Peşəkarlıq və peşə etikası 
 

eşəkarlıq  təmsil olunduğunuz sahənin daha 

yaxşı mənimsənilməsi deməkdir. Peşəkar in‐

sanlar könüllü gənclərin peşəkar  səviyyəyə  çatma‐

ğında çox maraqlıdırlar. Çünki peşəkar insanlar pe‐

şəkarlarla  işləməyi  sevirlər.  Peşəkarlıq  cəmiyyətdə 

sağlam rəqabətin formalaşmasına yol açır ki, bu da 

hər  növ  fəaliyyət  sahəsində  yüksək  keyfiyyət  de‐

məkdir. Cəmiyyətin ümumi  inkişafı  ilə yanaşı,  fər‐

din şəxsi inkişafı da peşəkar münasibətlərdən birba‐

şa asılıdır.  

Etika  sadəcə  nəzakətli  olmaqla  məhdudlaşma‐

yan bir məfhumdur. Hər bir dövlət və özəl müəssi‐

səsi peşə etikasını tənzimləmək üçün etik kodekslə‐

P 

rə malikdir.  Bu  kodekslər  işin  təşkili,  işin  icrasına 

nəzarət, iş yerində davranış qaydaları kimi məsələ‐

ləri əhatə edir. Hər bir gənc könüllü olaraq getdiyi 

qurumda peşə  etikası  ilə  bağlı hər hansı  yazılı  sə‐

nədlə tanış ola və hətta qaydalara görə, onu imzala‐

malı ola bilər. Gənclər özləri bu qaydaları öyrənmək 

üçün  qurumun  müvafiq  əməkdaşına  müraciət  et‐

məlidir.  Çünki  qaydalardan  xəbərdar  olmaq  daha 

az səhv etməyə səbəb olur. Gənc bunları bilmədən, 

mümkündür ki, qurumdan kənara bir kommersiya 

sirri  çıxarmış  olsun. Müəssisə  rəhbərləri  bu məsə‐

lədə çox sərt davranış nümayiş etdirirlər. Ona görə 

də ən yaxşısı, əvvəlcədən necə davranmalı olduğu‐

nu könüllü gəncə başa salmaq lazımdır.  

Əlbəttə ki, könüllü  fəaliyyətiniz zamanı siz get‐

diyiniz  gün dövlət  və  əməliyyat  sirri  hesab  edilən 

işlərdə iştirak etməyəcəksiniz. Təbii ki, bu işlər şifa‐

hi etibar sistemi ilə deyil, bu sirləri daşıyan insanla‐

rın xüsusi peşə növlərində çalışmalarını təmin edən 

qanunlarla  tənzimlənir. Siz bu kateqoriyaya aid ol‐

mayan işlərlə, sahələrlə məşğul olsanız belə, işləyə‐

cəyiniz yerdən və kollektivdən asılı olmayaraq, hər 

bir yerin etibarlı qurum  imicini qorumalısınız. Mə‐

sələn,  siz  əgər  “ASAN  xidmət” kimi bir yerdə kö‐

nüllüsünüzsə və könüllü olduğunuz bir müddətdə 

vətəndaşla kobud rəftar edirsinizsə, bu, təmsil etdi‐

yiniz yerin etibarına zərbə vurmuş olur. Buna görə  

də, daxil olduğunuz kollektivlərdə  istər  sosial mü‐

nasibətlərdəki, istərsə də daxili kommunikasiyadakı 

etibarı zədələməyə deyil, möhkəmlətməyə çalışın.  

Tələbə  olmaq  və  kollektivdə  işləmək  bir‐birin‐

dən  fərqli anlayışlardır. Bir müəssisədə könüllü ol‐

maq  istəyən  tələbə gənclər özlərində dəmir  iş  inti‐

zamı  formalaşdırmalıdırlar. Bu  tələblər könüllü ol‐

duğunuz  yerə  vaxtında  gəlib‐getmək,  müəyyən 

edilmiş müddətdə orada olmaq deməkdir. Könüllü‐

lük məsuliyyətsizliyi sevmir.   

Könüllülük  fəaliyyətilə məşğul olan gənclər  in‐

sanlarla daha çox ünsiyyətdə olurlar. Danışıq qabi‐

liyyəti,  özünü  ifadə  edə  bilmə  bacarığı müasir  cə‐

miyyətimizdə  çox  mühüm  əhəmiyyət  kəsb  edir. 

Normal qaydada, etik prinsiplər çərçivəsində ünsiy‐

yət  qura  bilməyən,  özünü  ifadə  edə  bilməyən  bir 

gənc dostluqda da, iş də, ailə həyatında da uğursuz‐

luğa məhkumdur. Bu baxımdan,  sözügedən  fakto‐

run əhəmiyyəti danılmazdır. Bir gəncin əhatə dairə‐

si nə qədər genişlənərsə, nə qədər çox insan tanıyar‐

sa,  həmin  gəncin  öyrənmə mənbələri  və  buna  uy‐

ğun məlumat axını da düz mütənasib şəkildə artar.  

Könüllü və sosial şəbəkələr  
 

ənclərin  sosial  mediadan  istifadəsi  böyük 

həcmdə  əyləncə  məqsədi  güdür.  Musiqi, 

gülməli  videolar,  oyunlar,  zarafatlar  qiymətsiz 

vaxtın çox hissəsini “yeyir”, amma bu, əksər gəncləri 

qətiyyən narahat etmir. Bu “vaxt öldürmək” dərdin‐

dən sizi könüllülük xilas edəcək. Necə deyərlər, kö‐

nüllü  şəkildə vaxtınızı havaya  sovurmaqdan  imtina 

etməyin əsl vaxtıdır. 

Sosial şəbəkələrdə çoxsaylı əyləncə sahələrilə ya‐

naşı, şəxsi inkişaf və karyera qurmaqla bağlı yüzlər‐

lə səhifə vardır. Bu səhifələrdə könüllü axtarışı élan‐

larına da rast gəlmək mümkündür. Siz sosial  şəbə‐

kədə sadəcə bir gənc olaraq deyil, həm də könüllü 

gənc  olaraq  vaxt  keçirsəniz,  özünüz  də  bilmədən 

G 

maraqlarınızın,  hədəflərinizin  dəyişdiyini  görəcək‐

siniz.  Bir müddətdən  sonra  könüllüsü  olduğunuz 

qurumun  ictimai‐sosial təəssübünü çəkəcək, bu ba‐

rədə ağıllı, məntiqli şərhlər yazmağa çalışacaqsınız. 

Hər gün daha çox könüllüsü olduğunuz yerin élan‐

larını, könüllülərlə bağlı təşəbbüsləri ictimailəşdirir, 

bu  sahədə  fəallıq nümayiş  etdirirsiniz. Hiss  edirsi‐

niz ki, könüllü olmaq sizin sosial statusunuza necə 

təsir edir. Ünsiyyət dairəniz dəyişir. Artıq daha çox 

ciddi,  işgüzar  insanlarla  ünsiyyət  qurursunuz,  nə‐

inki vaxt öldürməyə yoldaş axtaran dostlarınızla.   

Gələcəkdə öz işinizin sahibi olmağa qərar verər‐

kən, bir vaxtlar könüllü olmağınız, sosial şəbəkələr‐

dəki  aktivliyiniz  sizə  menecmentin  əsas  açarları 

qədər  yardımçı  olacaq.  Bu  gün  sosial  şəbəkələr 

uğurlu və uğursuz adam olmağın formuluna çevri‐

lib. Uğurlu insan eyni zamanda sosial şəbəkələrdən 

düzgün istifadə edə bilən insandır. Sizə yeni vərdiş‐

lər, bacarıqlar qazandıran sosial şəbəkələrin əsl ma‐

hiyyəti də  elə  budur.  Əlbəttə heç  kim  sizin  əylən‐

mək haqqınızı əlinizdən ala bilməz. Sadəcə siz ona 

ayıracağınız  vaxtı  nəzarətdə  saxlamağı  öyrənəcək‐

siniz. Əgər  siz öz üzərində  işləyən bir gəncsinizsə, 

bəyəndiyiniz  səhifələr  də  seçilmiş  və  daha  fərqli 

olacaq.  Beləliklə,  sosial  şəbəkələrdə  öz  mühitiniz 

yaranacaq. O mühit ki, sizinlə eyni cür düşünür və 

şəxsi  inkişaf  sahəsində  sağlam  rəqabət  aparan  in‐

sanlar toplaşıblar.  

Sosial şəbəkələr həm də artıq uğurun pik nöqtə‐

sində yaşayan insanlarla da sizi tanış edir. Xarici bir 

mütəxəssisin  uğur  hekayəsi  sizdə  belə  bir  fikir 

oyada bilər ki, bütün problem yetişdiyin mühit və 

yaşadığın ölkədədir. O adam daha  şanslı olub – o, 

Amerikada doğulub. Bu bədbin  fikirlərə qapılmaq‐

dansa,  ölkəmizin  uğurlu  insanlarını  axtarıb  tapın, 

sosial şəbəkələr vasitəsilə onlarla tanış olun, onların 

paylaşmalarını  –  oxuduqları  kitabları,  baxdıqları 

filmləri, dinlədikləri musiqiləri – izləyin.  

Sosial  şəbəkələrdə  könüllü  qəbul  edən  elanlarla 

rastlaşdıqda  tələsməyin.  Diqqətli  olmağa  çalışın. 

Mütləq  araşdırın.  İnternetdə  axtarış  verin,  dostları‐

nızdan soruşun, o qurumda əvvəllər işləmiş yaşıdla‐

rınızla məsləhətləşin. Doğru qərar vermək üçün bir 

neçə  cəbhədə  aparılan  bu  araşdırma  həmin müəs‐

sisəni –  istər milli,  istər xarici –  sizə daha yaxından 

tanıdacaq.  Siz  də  arzuladığınız  profilə  nə  qədər 

uyğun olub‐olmadığını müəyyənləşdirəcəksiniz.  

Könüllünün maliyyə müstəqilliyi  
 

ər  bir  gəncə  artıq  orta məktəbdən maliyyə 

savadlılığı aşılanmalıdır. Evdən ona verilən 

gündəlik xərcliyi necə sərf etmək məsələsində nə qə‐

dər peşəkar olsa, tələbə o qədər varlı olacaq.  Təəssüf 

ki, qazanmadığı pulu havaya sovurmaqda mahir olan 

gənc daha çoxdur. Hətta özü qazandığı pulun da qiy‐

mətini bilməyənlər var. Könüllülük sizə bu sahədə də 

kömək  edəcək.  Siz  yoldaşlarınızla  bərabər müxtəlif 

insanlara,  təşkilatlara  kömək  edərkən  pulun  necə 

xərcləndiyinin  şahidi olacaqsınız. Başqalarının  təcrü‐

bəsində öyrənə bilən adamlar həmişə uğur qazanırlar.  

Bəzi gənclər maliyyə savadlılığı deyərkən yalnız 

və yalnız mühasibat bilikləri olan bir adam təsəvvür 

edirlər. Buna görə də, əgər bir gənc tarix fakültəsinin 

tələbəsidirsə,  o maliyyə  savadlılığı məsələsinə  ayrı 

H 

ixtisas kimi baxır. Bu stereotipi dağıtmağa gecikmə‐

yin. Maliyyə  savadlılığınızı özünüz qurun. Maliyyə 

işlərindən baş  çıxarmaq üçün öz üzərinizdə  işləyin. 

Bütün  xərcləriniz  barədə  qeydlər  aparın.  Bu  gün 

maliyyə hesabatlarının hazırlanması qaydasına, ver‐

gi sisteminin  inkişaf etməkdə olan  innovativ  islahat 

formaları və digər maliyyə  institutlarının  inkişafına, 

eyni  zamanda,  böhranlarla müşayiət  edilən müasir 

bazar  iqtisadiyyatının  prinsiplərinə  uyğun  olaraq, 

hər kəsin maliyyə  savadlılığı olmalıdır. Könüllü ol‐

mağa qərar verərkən müvafiq şöbələr sizin prioritet‐

ləriniz arasında olmalıdır. Bu, gələcəkdə savadlı ma‐

liyyəçi statusu qazanmağınıza kömək edəcək. Sadəcə 

dövlət və özəl şirkətlərdə deyil, QHT sektorunda da 

maliyyə savadlılığınızı artıra bilərsiniz.  

Bəlkə də oxuduğunuz  şəxsi  inkişaf kitablarında 

maliyyə  ilə  bağlı  müəyyən  məsələləri  anlamaqda 

çətinlik  çəkirsiniz. Terminlərin mürəkkəbliyi qədər 

maliyyə və iqtisadiyyat sektorunun artan və azalan 

dinamikası  da  sizi  qorxuda  bilər.  Bu  qorxu  sizə 

özünüzü sınamamaq fikri təlqin edə bilər. Qətiyyən 

bu təlqinə uymayın. Sizin üçün yeni olan bir sahəni 

öyrənmək  gələcəkdə  işləyəcəyiniz  və  ya  quracağı‐

nız  bir  şirkətdə  sizin  ən  yaxın  köməkçiniz  olacaq. 

Heç bir mühasib və ya maliyyə mütəxəssisi sizi pis 

vəziyyətdə qoymağa cəsarət etməyəcək.  

Könüllü valideynlərinə tövsiyələr 
 

ziz valideynlər!  

Övladlarınızın  könüllü  kimi  formalaş‐

masına dəstək olun. Gənclərin ilk müəllimləri onla‐

rın valideynləridir. Onlar ailədə görüb‐götürdükləri 

bilik və bacarıqla kiçik yaşlarından böyük cəmiyyə‐

tə ‐ məktəbə yola düşürlər. Uşaqlar böyüdükcə ev‐

məktəb  cütlüyünə  küçə, məhəllə,  şəhər  kimi  daha 

geniş mühitlər də qoşulur. Bir gəncin yetişməsi bu 

mühitlərin  məhsuldarlığından birbaşa asılıdır.  

Valideynlər öz övladlarını daha yaxşı tanıyırlar. 

Onların övladları ilə bağlı çoxlu arzuları olur. Hamı 

yetişdirdiyi övladın böyük uğurlar qazanmasını  is‐

təyir və bunun üçün əlindən gələn hər şeyi edir. Va‐

lideynlər övladlarının olduğu mühitləri tanımaq is‐

təyirlər. Kimlərlə ünsiyyət qurduğunu, nələrlə məş‐

Ə 

ğul olduğunu narahatlıqla  izləyirlər. Övladının pis 

təsirə  düşməsi  valideynin  ən  böyük  qorxusudur. 

Əziz  valideynlər,  özünüzün  və  övladınız  rahatlığı 

üçün könüllülük kimi bir fəaliyyətin mövcudluğun‐

dan  xəbəriniz  varmı?  Evdəki  gənclə  bərabər  sizin 

də ölkəmizdə  sürətlə  inkişaf  edən bu hərəkat haq‐

qında daha çox bilməyiniz lazımdır.  

Könüllülük  fəaliyyəti  bir  çox  hallarda  valideyn 

investisiyası  da  tələb  edir.  Belə  ki,  könüllü  olmaq 

istəyən şəxsin müəyyən qayğıları olur. Bu qayğılara 

valideynlər böyük diqqətlə yanaşmalıdırlar. Həmişə 

göz qabağında olsun deyə, gəncin  fəaliyyətini evlə 

məhdudlaşdırmaq  çalışmaq  lazımdır. O,  nə  qədər 

İnternet qəhrəmanı olsa da, canlı ünsiyyətlər və fay‐

dalı fəaliyyət onun şəxsiyyət kimi formalaşmasında 

daha  çox  təsirə malikdir. Valideynlər  övladlarının 

könüllü olmaları  ilə yanaşı, onların  ən gənc yaşla‐

rından  şəxsi  inkişaf  sahəsinə  dair  kitab  oxumağa 

təşviq etməlidirlər. Azərbaycanda artıq şəxsi inkişaf 

sahəsində  formalaşmış  bir  çox  mütəxəssis  vardır. 

Onlar davamlı olaraq  seminarlar, kouçinqlər  təşkil 

edirlər. Anar  Bayramov, Rəşad Bayramov,  Elməd‐

din  Hacıyev,  Nəcəf  Allahverdiyev,  Fəxri  Ağayev, 

Babək Bayramov, Sənan Nəcəfov və digər mütəxəs‐

sislər  tərəfindən  təşkil edilən bu seminarlarda özü‐

nəinam,  natiqlik  və  sair  keyfiyyətlərin  formalaşdı‐

rılması  haqqında mühazirələr  dinləmək mümkün‐

dür. Bu seminarlarda iştirak edən gənclər övladınız 

kimi  yaxşı  tərbiyə  görmüş  və  öz  şəxsi  inkişafında 

maraqlı olan gənclərdir. Deməli, sizin övladınız ar‐

tıq  sağlam  bir mühitdədir.  Bu,  öz  inkişafı  barədə 

düşünənlərin mühitidir. Diplomdan  əvvəl bir neçə 

ciddi  sertifikat  alması  övladınızın  uğurudur.  Bu 

uğurda  sizin də  rolunuzun olması övladınızı daha 

da  həvəsləndirəcək. O,  sonra  bu  sertifikatları  CV‐

sinə əlavə etməklə daha tez  iş tapacaq və sizi ciddi 

bir  qayğıdan  azad  edəcək.  Övladınızı  öz  ayaqları 

üstə durmasını görmək ən böyük arzunuz deyilmi? 

Buyurun, bu da sizə daha bir fürsət.   

Əgər övladınız  I kursdan könüllülük  fəaliyyəti‐

nə başlayıbsa və davamlı olaraq üzərində işləyibsə, 

əmin  olun  ki,  4‐cü  kursda  sizi  yaxşı mənada  çox 

təəccübləndirəcək. Demək, övladınız nəinki  inkişaf 

etmiş  yaxşı  bir  vətəndaşdır,  həm  də  arzularınızı 

reallaşdıran və  sizdən daha  çox nailiyyəti  olan bir 

insandır.  Valideynlər  bilməlidirlər  ki,  könüllülük 

fəaliyyəti həm də  ciddi  rəqabət mühitinin  olduğu, 

bilik və bacarığın yarışdığı bir yerdir. Buna görə də, 

hər bir valideyn bu  rəqabət  şəraitində qalib olmaq 

üçün  öz  övladını  motivasiya  etməli,  ona  dəstək 

olmalıdır.  

Dünyada baş verən qloballaşma, geosiyasi və iq‐

tisadi proseslər məsələlərə daha innovativ yanaşma 

tələb edir. Dövrün sürətinə və tələblərinə uyğunlaş‐

maq  istəyən hər  bir  kəs  özünü daim  inkişaf  etdir‐

məli,  nəinki  tələblərə  cavab  verməli,  hətta  onları 

qabaqlamalıdır.  Odur  ki,  günümüzün  tələblərinə 

uyğunlaşa bilən daha dinamik, geniş dünyagörüşlü, 

savadlı  və  özündə  faydalı  vərdişləri  ehtiva  edən 

gənc  insanların  formalaşmasına  çalışmaq  lazımdır. 

Belə  bir  cəmiyyətin  formalaşmasında  əsas  rol,  bir‐

mənalı  olaraq,  valideynlərin  üzərinə  düşür. Onlar 

da bilirlər ki, bir gəncin həyatda özünə yer tutması 

üçün bir çox mərhələlərdə, xüsusilə də, iş həyatında 

çoxsaylı maneələri  aşmalı  olur. Çox  vaxt  valideyn 

dəstəyi  olmadan bu problemlərin  öhdəsindən gələ 

bilməyən  gənclər  vardır.  Gəlin,  əsas  problemləri 

birlikdə nəzərdən keçirək.  

Yeni məzun olmuş tələbə iş axtardığı vaxt ən çox 

rastlaşdığı problem iş stajının olmamasıdır. Univer‐

sitet illəri ərzində tələbələrin yay istehsalat təcrübə‐

si  çərçivəsində  qazandıqları  təcrübə  iş  həyatına 

atılmağa kifayət etmir və ya təşkilatın, müəssisənin 

həmin  gənclərə  biganə  yanaşması,  yaxud  həmin 

fəaliyyətin mahiyyətinin  düzgün  dərk  edilməməsi 

nəticəsində  yay  istehsalat  təcrübəsinin  effektiv  bir 

nəticəsi olmur.  

Digər bir məsələ isə ilk dəfə işə qəbul olan gənc‐

lərin adaptasiya dövrüdür. Belə ki, iş həyatında təc‐

rübəsi  olmayan  və  heç  bir  peşə  vərdişinə  yiyələn‐

məyən gənclər üçün həmin vəzifəyə tez bir zaman‐

da  uyğunlaşmaq,  təşkilatın  dəyərlərini  mənimsə‐

mək və məhsuldar bir əməkdaşa çevrilmək müddəti 

digərlərinə  nisbətən  daha  uzun  çəkir.  Bu müddət 

ərzində həmin gənc üzərində hiss etdiyi təzyiq nəti‐

cəsində həvəsdən düşə bilir, motivasiyası azalır.   

Bundan əlavə, boş vaxtını səmərəli keçirə bilmə‐

yən bir çox gənc var. Bəziləri məlumatsızlıq nəticə‐

sində öz potensiallarını, bilik və bacarıqlarını hara‐

da tətbiq edəcəklərini bilmirlər. Həmin gənclər vaxt 

keçdikcə daha da passivləşir, yeni tendensiyalardan 

geri  qalır  və dünyagörüşləri  getdikcə  genişlənmək 

yerinə daralır.  

Yuxarıda  qeyd  edilən  problemlərin  qarşısını 

müxtəlif üsullarla  almaq mümkündür. Valideynlər 

adətən  klassik metodlara müraciət  edirlər.  Danla‐

malar, məktəbdə müəllimlərlə görüşlər, böyük qo‐

humların  öyüd‐nəsihətləri.  Bu  tədbirlər  daha  çox 

hadisə olduqdan  sonra görüldüyünə görə, o qədər 

də  effektiv  olmur.  Narahatlıq  içində  illərlə  yaşa‐

maqdansa, övladınızı könüllülərin sırasına göndər‐

məyiniz daha məntiqli deyilmi? Valideynlər övlad‐

larını  düzgün  istiqamətləndirib  könüllü  fəaliyyətə 

cəlb etməklə, vaxtlarının səmərəli keçməsi, yeni vər‐

dişlərin mənimsənilməsi və gələcək həyatları üçün 

təcrübə  əldə  etməsi  üçün  imkan  yaratmış  olurlar. 

Gənclər  də  belə mühitdə  daha  intizamlı,  işlərində 

daha  dəqiq  və  səliqəli  olur,  vaxt  keçdikcə  həmin 

vərdişləri  şəxsi həyatlarında da  əks etdirməyə baş‐

layırlar.   

Problemli gənclərlə məşğul olan psixoloq və va‐

lideynlərin  ilk növbədə üz tutduqları yer məhz kö‐

nüllü fəaliyyətdir. Həmin gənclər könüllü fəaliyyət‐

lə məşğul olmaqla cəmiyyətin lazımlı üzvü olduqla‐

rını,  onların  əmək  və  töhfələrinə  ehtiyac duyuldu‐

ğunu hiss edərək özünəinam qazanırlar. Tapşırıqları 

yerinə  yetirmək  üçün  var  güclərilə  çalışır  və  belə‐

liklə, özlərinin də  əvvəllər bilmədiyi bacarıq və qa‐

biliyyətlərini  kəşf  etmiş  olurlar.  Belə  gənclərdə  və‐

tənpərvərlik ruhu da yüksəlir və cəmiyyətin nümu‐

nəvi üzvünə çevrilmək üçün durmadan işləyirlər.         

Bundan  əlavə,  könüllü  fəaliyyət  çərçivəsində 

yeni  və  sağlam dostluqlar  yaranır. Dostluq  elə  bir 

şəraitdə  formalaşmalıdır  ki,  hər  iki  tərəfə müsbət 

təsir etsin, arada sağlam rəqabət yaransın və tərəflər 

bir‐birlərindən  daim  yeni,  faydalı  vərdişlər  öyrən‐

sinlər. Eyni  fikirdə olan gəncləri bir yerdə könüllü 

fəaliyyət  çərçivəsində  görmək  olduqca  ürəkaçan 

mənzərədir. Həm  gənclərin,  həm  də  valideynlərin 

adına. Hər qrupda olduğu kimi, burada da gənclər 

digər yoldaşlarının nümunəvi davranışlarından nü‐

munə götürür, onlardan geri qalmamağa  çalışırlar. 

Könüllü fəaliyyəti ilə məşğul olan gənc öz vətəndaş 

məsuliyyətini anlayır və fəaliyyətinin cəmiyyətə qo‐

yulan  sərmayə  olduğunun  fərqinə  vararaq,  davra‐

nışlarına diqqət yetirir.  

Könüllülük  fəaliyyətində biz cinslərarası müna‐

sibətləri  və  tərbiyəni  də  qeyd  etməliyik. Qızlar  və 

oğlanlar böyük bir kollektivdə yaşları daha böyük 

və daha kiçik könüllü yoldaşlarının əhatəsində düz‐

gün davranış qaydalarını mənimsəyirlər. Bir‐birləri‐

nə  hörmətlə  yanaşmağı,  qayğı  göstərməyi,  kömək 

etməyi öyrənən gənclər  sabah öz ailələrində də bu 

prinsiplərə  sadiq  qalacaqlar. Normal  qadın  və  kişi 

münasibətlərinin bünövrəsi məhz bu  cür  sosial  tə‐

maslar vaxtı qoyulur. 

Kollektivdən cəmiyyətə 
 

nsanın  özünü  nə  qədər  inkişaf  etdirdiyi 

onun  kollektivdə  davranışı  ilə  ölçülə  bilər. 

Kollektivdə  işləmək mürəkkəb  və  çoxqatlı  proses‐

dir. Kollektivdaxili münasibətlər yazılmış və yazıl‐

mamış  qaydaları  ilə  daimi  olaraq  tənzimlənsə  də, 

hər gün özünə yeni xarakter qazanmaqdadır.  

Kollektivdə  işləmək, ilk növbədə, tanışlıq dairə‐

sinin genişlənməsinə səbəb olur. Təbii ki, kollektiv‐

dəki bütün iş yoldaşlarınızın sizin əbədi dostlarınız 

olacağını gözləmək mümkün deyil. Amma bir yer‐

də  işlədiyiniz  insanlarla  birbaşa,  yaxın  kontaktda 

olursunuz. Mehriban yoldaşlıq münasibəti yaranır. 

Sosial  şəbəkələrdə  qurduğunuz  təmaslardan  fərqli 

olaraq  bu  canlı  münasibətlər  sizə  daha  çox  təsir 

edir. Siz kollektivin mədəni, elmi, məişət həyatı  ilə 

 İ 

tanış olursunuz. Təbii ki, siz özünüzə lazım olan ən 

yaxşı  şeyləri  bu  kollektivdən  öyrənməyə  çalışırsı‐

nız.  Bu  sırada  insanlarla  xoş münasibət  qura  bil‐

mək,  subordinasiyanı  gözləmək,  işi  vaxtında  və 

keyfiyyətli yerinə yetirmək kimi nüansları qeyd et‐

mək mümkündür.  

Unutmayaq  ki,  arzusunda  olduğunuz  böyük 

şirkətdə  könüllü‐təcrübəçi  kimi  işə  başlamaq  üçün 

hazırlıqlı olmaq lazımdır. Rəqabətin mövcud olduğu 

şəraitdə  yüksək  bacarıq  və  vərdişləri  olan  gənclər 

üstünlük  qazanırlar.  Odur  ki,  hamı  öncədən  daha 

kiçik  müəssisələrə  müraciət  edir,  müsahibəyə 

hazırlaşır, dil və İT bacarıqlarını inkişaf etdirir və be‐

ləliklə, müəyyən bir  təcrübə  toplayırlar. Bu  təcrübə 

isə  onların  karyera  yüksəlişində  həmişə  köməyə 

çatır. Bu cür hazırlıq keçmiş könüllü gənc  işəgötür‐

mə prosesinin birinci mərhələsini uğurla başa vurur. 

Eyni  zamanda,  əvvəllər  hansısa  bir  kollektivdə 

işlədiyi  üçün  yeni mühitə  və  komandaya  daha  tez 

adaptasiya olur və vəzifəsi üzrə işlərə daha tez kök‐

lənir. Gənc əvvəlki könüllülük fəaliyyətindən qazan‐

dığı  bütün  təcrübəni  artıq  şəxsi  inkişaf  və  karyera 

yüksəlişi  üçün  istifadə  etmək məqamının  çatdığını 

hiss edir və növbəti mərhələyə inamla qədəm qoyur.   

Fərd kollektivlərdə öz inkişafını daha da sürətlən‐

dirdikdən  sonra  cəmiyyətə  inteqrasiya olunur. Daha 

doğrusu, bu proseslər eyni vaxtda baş verir. Bildiyi‐

miz  kimi,  ortaq  adət‐ənənələrə  və  inanclara  malik 

insan  toplumları eyni dəyərlərin  ətrafında birləşərək 

cəmiyyət  statusu  qazanırlar.  Tarix  boyu  baş  verən 

bütün mənfi və müsbət rezonanslar da bu dəyərlərin 

toqquşması  və  ya  birləşməsinin məhsulu  olub.  Cə‐

miyyətin yaranması ilə başlayan könüllülük işi bütün 

mərhələlərdə  onun  başlıca  tərkib  hissəsi  olaraq  öz 

mövcudluğunu davam etdirib. Özünü demokratik sa‐

yan istənilən cəmiyyət bu anlayışa yalnız fərdi psixo‐

loji amil kimi baxmır, həm də onu cəmiyyətin gələcək 

hədəflərində  əsas  qüvvəyə  çevirir.  “Sosial məsuliy‐

yət”  predmeti  inkişaf  edən  istənilən  birləşmənin  – 

təşkilatın,  şirkətin, hətta ölkənin,  xüsusi diqqət  ayır‐

dığı bir anlayış olmaqla, könüllülüyün istiqamətlərini, 

yəni  təsir  dairəsini  müəyyənləşdirir.  Özündə 

cəmiyyətə  xeyir  vermək  üçün  atılan  addımları 

birləşdirən  “Sosial  məsuliyyət”  predmeti  toplumun 

sahib  olduğu  dəyərlərə  birbaşa  təsir  göstərir.  Bu 

proses  bütövlükdə  könüllülük  anlayışı  ilə  çulğalaşır 

və cəmiyyətə öz mütəmadi təsirləri ilə diqqət çəkir.  

Könüllülük sahib olduğun və  inandığın dəyərləri 

sosial məsuliyyət naminə cəmiyyətin digər fərdləri ilə 

bölüşməkdir. Hər bir fərd yalnız aid olduğu cəmiyyə‐

tin psixoloji  statusuna müsbət mənada  töhfə vermir, 

eyni zamanda, özündə də bir sıra dəyişikliklərin əsa‐

sını qoyur. İstənilən şəxsin inkişafında maddi, mənəvi 

və digər amillərdən başqa, onun aid olduğu cəmiyyə‐

tin  də  özünəməxsus  rolu  vardır.  Bu  o  deməkdir  ki, 

əgər sizin aid olduğunuz cəmiyyət yüksək inkişaf in‐

deksinə malikdirsə,  bu,  fərd  olaraq  sizin  də  yüksək 

həyat standartlarına sahib olduğunuzu göstərir.  

Könüllülüyün  sosial  məsuliyyət  istiqamətlərini 

müəyyən  edən  elə  cəmiyyətin  özüdür.  Düzgün 

müəyyən edilmiş sosial  istiqamətlər üzrə  reallaşdı‐

rılan  könüllülük  fəaliyyəti  cəmiyyətdə  vətəndaşlıq 

məsuliyyətini  formalaşdırdıqca  özünütəbliğatın 

kütləviliyini  artırır. Beləliklə də, könüllülük  fəaliy‐

yətinə qoşulanların sayı artır və nəticə etibarilə cə‐

miyyətin  psixologiyasında  istənilən  müsbətyönlü 

dəyişiklikliyə, dəyərin formalaşmasına nail olunur.  

Könüllülük, fəaliyyət dairəsinin ölçüsündən asılı 

olaraq, qarşısına qoyduğu  sosial hədəfləri müxtəlif 

dövrlərdə  müxtəlif  formalarda  müəyyən  etməsilə 

diqqət  çəkir. Bu  fəaliyyət növünün uğurlu olması‐

nın  başlıca  səbəblərindən  biri  ümumi  maraqların 

şəxsi maraqlardan üstün  tutulması,  istənilən  şərait 

və istənilən dövrdə reallaşdırıla bilməsidir. Könüllü 

olaraq  öz  cəmiyyətinin  inkişafına  çalışan  istənilən 

xalq  hər  zaman  daha  böyük  uğurlara  nail  olub, 

cəmiyyətin  psixologiyasına  verdiyi  bu  töhfələrlə 

fərdlərinin daha yüksək inkişafını təmin edib. 

Karyera yüksəlişində  

könüllülüyün rolu  
 

önüllülük  altruistik,  nəcib  və  ali  fəaliyyət‐

dir. Könüllü kimi işləmiş insanlar bir qayda 

olaraq, daha alicənab, daha nəzakətli və cəmiyyətdə 

baş verən hadisələrə daha  çevik  reaksiya vermələ‐

rilə  fərqlənirlər. Könüllülük  dəyərinin  daşıyıcısına 

çevrilmiş  insanlar  karyeraları  boyu  işəgötürənlər 

üçün  ən çox axtarılan kadrlardır. Bir qayda olaraq, 

müsahibə mərhələsində insan resursları üzrə mütə‐

xəssislərin  verdiyi  əsas  sualların  bir hissəsi də  kö‐

nüllülük və sosial fəaliyyətlə bağlı olur.  

Qanunvericiliyə  görə,  dövlət  qulluğuna  qəbul 

müsabiqə və müsahibə yolu  ilə aparılır. Müsabiqə‐

nin birinci mərhələsində namizədlər test imtahanın‐

K 

dan, daha sonra müsahibədən keçməlidirlər. Müsa‐

biqənin  nəticələrinə  görə,  5  işçi  tələb  olunan  yerə 

bəzən  55 nəfər müraciət  edir.  55 nəfərin  içindən  5 

nəfəri  seçərkən  könüllülük  təcrübəsi  olan  gənclər 

daha çox uğur əldə edirlər. Çünki müsahibə və mü‐

sabiqə mərhələlərində  bu  gənclərin  ünsiyyətcilliyi, 

bacarıqları,  kollektivdə  davranış,  intizam  və  eyni 

zamanda, bir natiq kimi özünü ifadə etməsi, təbii ki, 

ekspertlər  tərəfindən  nəzərə  alınmaya  bilməz.  Bu 

könüllülərin  CV‐yə  əlavə  etdikləri  könüllülük 

fəaliyyəti  barədə  sertifikatlar  onlar  haqqında  elə 

müsbət rəy deməkdir.   

Özəl sektorda işə qəbul prinsipləri dövlət sekto‐

rundan tam fərqlidir. Burada  işədüzəltmə agentlik‐

ləri CV‐lərin  təqdim  edilməsi,  işçi  ilə  təmin  etmək 

və  yaxud  da  şirkətlərin  insan  resursları  şöbələri 

mühüm  rol oynayır. Amma yenə də peşəkarlar və 

daha yaxşılar  işə dəvət edilirlər. CV təbii ki, dövlət 

orqanında işə qəbul qədər önəmlidir. Müasir şirkət‐

lər  üçün  ərizəçinin  ictimai‐sosial  keçmişi  həmişə 

maraqlıdır. Müasir  şirkətin  insan  resursları mütə‐

xəssisləri bilmək istəyir ki, onlara müraciət edən iş‐

çinin əlaqələri və sosial təcrübəsi nə qədərdir.  

Könüllü olduğunuz yerlər həm də sizə zəmanət 

məktubu verə bilən bir kollektivdir.  İş üçün müra‐

ciət  etdiyiniz müəssisələr  könüllü  çalışdığınız  qu‐

rumlara  barənizdə  sorğu  göndərə  bilər.  Könüllü 

fəaliyyət zamanı sizin necə davranış nümayiş etdir‐

diyiniz,  nə  qədər  bacarıqlı,  intizamlı  olduğunuz 

haqqında öyrənərkən, müsbət rəylə qarşılaşması si‐

zin işlə təmin edilməyinizə səbəb olacaq.  

Siz özününüzü inkişaf etdirməlisiniz. Çünki arzu 

etdiyiniz məşhur şirkətin  insan resursları rəhbəri və 

əməkdaşları təsadüfi adamlar deyil, onlar da vaxtilə 

könüllülük  prosesini  keçmiş  və  yaxud  da  hazırda 

könüllülərlə işləyən, peşəkar bir kollektivin gündəlik 

qayğıları  ilə məşğul  olan  professsionallardır.  Buna 

görə də, sizin arzu etdiyiniz şirkət bu gününüzü de‐

yil, keçmişinizi də bilmək  istəyir. Çünki  sizin yaxın 

keçmişiniz bu gününüzü formalaşdırıb. Əgər siz şir‐

kətin  bugünkü  tələblərinə  cavab  verirsinizsə,  buna 

görə öz könüllülük keçmişinizə borclusunuz.  

Özəl müəssisələr  bir  çox  hallarda  rəsmi  prose‐

durlardan  daha  çox  bacarıq  və  çevikliyə  üstünlük 

verirlər. Dil bilikləri, kommunikasiya vərdişləri, işin 

peşəkarlığı özəl şirkət üçün çox vacibdir. Təəssüf ki, 

bəzi özəl şirkətlər nadir hallarda kənarda və daxildə 

əməkdaşların  şəxsi  inkişafına  investisiya  edir.  Bir 

çox  özəl  şirkət  əksər  hallarda  yalnız CV‐si  kifayət 

qədər zəngin olan hazır kadr axtarışına çıxırlar. CV 

öz yerində, təbii ki, özəl müəssisələrin insan resurs‐

larının  idarə olunması üzrə peşəkar mütəxəssisləri 

CV ilə həmahənglik təşkil edən bacarıq və biliyi də 

yoxlayacaqlar. Əgər  siz hansısa beynəlxalq  təşkila‐

tın  xəttilə  xaricdə  könüllü  olmusunuzsa,  bu,  artıq 

sizin dil biliyinizin göstəricisidir.  

Hazırda  tələbələrin  özünü  inkişaf  etdirməsi 

üçün xaricdə təhsildən başlamış təqaüd proqramla‐

rında iştirakadək çoxlu imkanlar mövcuddur. Gənc‐

lərin  əksəriyyəti  xarici  proqramlarda  şanslarını 

sınamaqdan çəkinirlər. Çünki dil bilgisi yetəri qədər 

deyil. Digər tərəfdən, ətraflı məlumata malik olmur‐

lar və onları xaricdə nə gözlədiyini bilmirlər. Evdən 

uzaqlaşmaq onlara çətin gəlir. Onlar ona görə məlu‐

matsızdırlar ki, zamanında könüllü olaraq çalışma‐

yıblar  və  beləliklə  də,  öz  aktiv  yaşıdlarından  geri 

qalırlar.  

Bir cox özəl şirkətlər sosial həyatda aktiv iştirak 

edir. Bu barədə praktik misallar da kifayət qədərdir. 

Korporativ sosial məsuliyyət paketinə uyğun olaraq 

özəl  şirkətlər  öz  korporativ  münasibətlərində  bir 

çox  layihələrin maddi dəyərini sosial dəyərə çevirə 

bilirlər. Şirkətlər sosial aksiyalarda dövlət orqanları, 

vətəndaş  cəmiyyəti və peşə birlikləri  ilə bir  arada, 

həmrəy formada çıxış edirlər. Özəl sektorda könül‐

lülərin  iştirakı qanunvericiliklə qadağan olunsa da, 

qanunvericilik könüllülərə dəstək verməyi özəl sek‐

tora qadağan etmir. Müxtəlif peşə birliklərinin, icti‐

mai təsisatların könüllüləri kimi onlar özəl sektorda 

təcrübə keçə bilərlər. Bu könüllülər istehsalat prose‐

sinə  buraxılmasalar  da,  istehsalat  prosesi  və  digər 

işlər barədə nəzəri biliklərə yiyələnə bilərlər. Onla‐

rın  bu  barədə  təsəvvürləri  yarana  bilər.  Bu  kiçik 

ehtiyacların ödənməsi üçün hesab edirik ki, gənclə‐

rə şərait yaratmaq olduqca önəmlidir.  

“Regional  İnkişaf”  ictimai  birliyi,  Azərbaycan 

Milli QHT Forumu, Azərbaycan Sahibkarlar Təşki‐

latları Milli Konfederasiyası, Azərbaycan Respubli‐

kası Gənclər Təşkilatlarının Milli Şurası, “İrəli” icti‐

mai  birliyi,  Gənclər  üçün  Təhsil  Mərkəzi,  “Gənc 

Psixoloqlar”  ictimai  birliyi,  Azərbaycan  Tələbə 

Gənclər Təşkilatları  İttifaqı,  “ABŞ  təhsilli Azərbay‐

can məzunları”  ictimai  birliyi,  Britaniya Məzunlar 

Assosiasiyası,  Azərbaycan  Banklar  Assosiasiyası, 

Bank Tədris Mərkəzi, Azərbaycan Sığortaçılar Asso‐

siasiyası, Azərbaycan Memarlar İttifaqı, Azərbaycan 

Jurnalistlər  Birliyi,  Azərbaycan  Turizm  Assosiasi‐

yası,  Beynəlxalq  Avrasiya  Mətbuat  Fondu,  Gənc 

Hüquqşünaslar Birliyi, Azərbaycan Fotoqraflar Bir‐

liyi və digər təşkilatlar ixtisaslaşmış ictimai birliklər 

olduğundan, onlar özəl  şirkətlər və könüllülər ara‐

sında  çox  mükəmməl  formada  körpü  rolunu  oy‐

naya bilərlər.  

Bu  təşkilatlar  könüllülük  proqramlar  elan  edir 

və bu proqramları elə gənc könüllülərin özlərinə və 

insan  resurslarının  idarə olunması bölmələrinə hə‐

valə  edirlər.  Könüllülərin  qeydiyyatdan  keçməsi 

üçün onlara elektron  resurslar  təklif edilməsi məq‐

sədəuyğun  olardı.  Könüllülər  elektron  resurslarla 

daha  rahat  və  asan  şəkildə  qeydiyyatdan  keçəcək‐

lər. Burada çox mühüm bir məsələ də öz həllini ta‐

pacaq. Məhz marağı olan gənclər istədiyi sahə üzrə 

qeydiyyatdan keçib bu sahədə özlərini sınayacaqlar. 

Özəl sektorun peşə birlikləri bu  forma  ilə, eyni za‐

manda, mütəxəssis  hazırlıqlarına  da  böyük  dəstək 

vermiş olacaqlar.  

Təsəvvür  edək  ki,  759  əsas  özəl  sektor  sahəsi 

üzrə  30  ictimai  birlik mövcuddur. Bu  birliklər  hər 

ay  200  könüllünün  seçimi  üçün  elan  verir.  Hər 

müəssisədə  növbəli  şəkildə  işləmək    üçün  3  nəfər 

seçilir. Hər ay ən az 600 könüllü şəxsi ayrı‐ayrılıqda 

200 müəssisəyə  təcrübəçi kimi yerləşdirilir. Bir  ilin 

sonunda təcrübəçilərin sayı 7200‐ə çatır. Demək, on 

iki  aydan  sonra  müxtəlif  yerlərdə  könüllü  olmuş 

7200  hazırlıqlı  könüllümüz  var.  Bu  gənclər müəy‐

yən  dərəcədə  yetişmiş,  gələcəyinə    investisiya  qo‐

yulmuş bir şəxs kimi qarşımıza çıxır.  

Ola bilər ki, nə dövlət orqanı, nə də özəl sektor‐

da  işləmək  istəyirsiniz. Öz  işinizi qurmaq arzusun‐

dasınız. Sizi təqdir edirik. Amma unutmayın ki, təc‐

rübə, ünsiyyət  bacarığı,  inzibatçılıq,  intizam  təcrü‐

bəsi olmadan bu  işi qurmaq çox mürəkkəb məsələ‐

dir. Tələbəlik  illərində müxtəlif kollektivlərdə  keç‐

diyiniz  könüllü  təcrübəsi  sizə  öz  işinizi  qurmaqda 

böyük kömək olacaq. Öz işinizi qurarkən oxuduğu‐

nuz kitabların və könüllü olduğunuz yerlərin ən gö‐

zəl  təcrübələrinə  əsaslanacaqsınız.  Təbii  ki,  görüb‐

götürdüyünüz  idarəçilik  formalarından,  ünsiyyət 

bacarıqlarından istifadə edəcəksiniz.  

Həyatda pis nümunələr də görə bilərsiniz,  am‐

ma bunların insan münasibətlərinə vurduğu ziyanı, 

təbii ki, istifadə etməyəcəksiniz. Maliyyə savadlılığı 

və  iş mühitində biliklərinizin artırılması prosesi də 

könüllü olduğunuz zaman təmsil etdiyiniz orqanın 

insan resursları şöbələrinin münasibətləri də düşün‐

cənizdə mühüm bir iz buraxacaq. Öz işinizi qurmaq 

istəyirsinizsə,  əvvəl  kiminsə  yanında  öyrənməlisi‐

niz.  Könüllü  kimi  işlədiyiniz  və  maddi  təmənna 

güdmədiyiniz  əməyi  artıq  bir  sahibkar  kimi  həm 

maddi,  həm  də mənəvi  dəyərə  çevirəcəksiniz.  Bu, 

sizin  həyatınızda  çox  əlamətdar  bir  müqayisə 

olacaq. 

Tələbə və yaxud da könüllü olduğunuz müddət‐

də  ağlınıza  çoxlu  ideyalar  gəlir.  İşlədiyiniz  yerdə 

gördüklərinizlə  öz  ideyalarınızı  müqayisə  etmək 



KÖNÜLLÜLÜK:  uğur   fo rmulu  

  94

imkanınız  var. Müqayisələr  vasitəsilə  artıq  öz  hə‐

dəflərinizi  konkret  aydınlaşdıra  bilirsiniz.  Əgər  4 

ildə ən az 10 müəssisədə məhsuldar 1 aydan ibarət 

könüllü  stajınız olubsa,  sizin ümumi  iş stajınız 300 

gün edir. 300 gün isə 10 ay deməkdir. Deməli, artıq 

sizin  10  aylıq  iş  stajınız  var.  Bunu  bir müəssisəyə 

çevirsək, deməli, 10 ay dayanmadan işləmisiniz. Bu 

müddətdə  siz  intizamlılıq, kollektivlə  iş,  təşkilatçı‐

lıq, kargüzarlıq bacarıqları, faydalı çevrə qazanmısı‐

nız. Bu prosesi yaşadıqdan sonra hər bir gənc özü‐

nü daha iddialı və potensiallı hiss edir.  

Könüllülərlə işin menecmenti 
 

üəssisə  rəhbərləri  könüllüləri  iş  cəlb  et‐

mək  məsələsinə  çox  həssas  yanaşırlar. 

Gənc,  təcrübəsiz könüllülərin  işdə əl‐ayağa dolaşa‐

cağını düşünən qurum  rəhbərləri kifayət qədərdir. 

Bizim bu cür düşünən rəhbərlərə bəzi məsləhətləri‐

miz  var.  Könüllülərlə  sıx  əməkdaşlıq  təcrübəsinə 

əsaslanaraq,  deyə  bilərik  ki,  siz  öncə  könüllülərin 

qəbulu üzrə qaydaları müəyyən etməli, standartlar, 

şərtlər, gördüyünüz işin xarakterinə uyğun könüllü 

tələbləri qoymalısınız. Könüllü elanı verərkən gen‐

der  balansını  qorumaq  işin  xeyrinə  olacaq.  Çünki 

qanunun  işçilərlə  bağlı  gender  kvotası  olduğunu 

nəzərə  almalısınız. Digər  tərəfdən  əgər  10  könüllü 

yeriniz varsa, bunların hamısının qız və ya oğlan ol‐

ması  sosial dəyər üçün  heç  bir  fayda  verməyəcək. 

M

Əlbəttə, elə peşələr vardır ki, burada məhz müvafiq 

cinsin iştirakı tələb edilə bilər. Siz bir işəgötürən kimi 

sosial dəyər yaratmaqla gənclərin  cinslərarası  tərbi‐

yəsinə böyük bir töhfə vermiş olacaqsınız. Gənclərin 

yetişməsi  üçün  gözəl,  ayrı‐seçkiliyin  olmadığı  bir 

mühitin  bünövrəsini  qoymaq  şansını  qaçırmamağı‐

nız tövsiyə edilir.  

 Könüllülərlə işin insan resurslarının idarə olun‐

ması  şöbəsi  və  yaxud  kadrlar  şöbəsi  tərəfindən 

koordinasiya edilməsi məqsədəuyğun olardı.  İnsan 

resurslarının idarə olunması şöbəsi könüllülərlə işin 

bürokratik tərəflərini həll etməlidir. Onlar müqavilə 

nümunələri, könüllülərin  intizam qrafikini hazırla‐

maq,  könüllülərlə  digər  şöbələrin  işinin  intizamlı 

təşkili məsələsində məsuliyyət daşıyırlar. 

Könüllülərin  sosial  işdə  iştirak  etmələrinin  əsas 

hədəflərindən biri də karyera qurmaqdır. Bunu nor‐

mal qəbul etmək  lazımdır. Onlar üçün sertifikat və 

xasiyyətnamə  nümunələri  hazırlayın.  Mütləq  bu 

prosesi  rəsmiləşdirin,  bunun  üçün  bir  kitab  açın, 

qeydiyyat aparın.  İşçilərdə olduğu kimi, könüllülər 

üçün də işə davamiyyət qrafiki hazırlayın. Bu, onla‐

rın iş intizamına təsir etməklə bərabər, hər mənada 

sizin işinizə də böyük fayda vermiş olacaq. 

Könüllülərə  qayğı  ilə  yanaşın,  övladınızın  da 

başqa  bir müəssisədə  bir  könüllü  olduğunu düşü‐

nün. Çalışın, könüllü üçün  ayrılmış bəlli  saatlarda 

könüllülər işləsin. Onlardan hesabat tələb edin. On‐

ların müəssisənin  işində aktiv olmaları üçün moti‐

vasiya etməyi unutmayın.  

Əziz işəgötürənlər, könüllü sisteminin qurulma‐

sını öz müəssisənizdə  tətbiq etməyə çalışın.  İşə gö‐

türərkən,  sosial  dəyər  və  cəmiyyət  üçün  faydalı 

üzvlər yetişdirilməsi  işinə  töhfə məqsədilə könüllü 

stajını da nəzərə alın. Yeni gələn könüllülərdən kö‐

nüllü stajını təsdiq edən sertifikat və ya xasiyyətna‐

mə tələb edin. Bu, həm gəncləri könüllü olmağa təş‐

viq  edəcək,  həm  də  gənc  könüllülər  bu  sahələrdə 

çalışmaq üçün özlərini daha inamlı aparacaqlar.  

İşəgötürənlərin  gənclərdən  tələbləri  valideynlə‐

rin  tələblərindən  bir  o  qədər  də  fərqlənmir  desək, 

yanılmarıq. Amma  bu,  bir  qədər  inzibati  tələbdir. 

İşin müəyyən qaydaları, çərçivələri, etiketi və digər 

tələbləri  var. Amma  işəgötürənlər  yaxşı  bir mütə‐

xəssislə  yanaşı,  eyni  zamanda,  yaxşı  bir  adamı  işə 

götürmək  istəyirlər  ‐  formalaşmış,  vicdanlı,  çevik 

vərdişləri olan bir adamı.  

Bəzən  işəgötürənlər mütəxəssis azlığından  şika‐

yətlənirlər. Buna baxmayaraq, mütəxəssis yerinə ta‐

nış və qohumlara üstünlük verirlər. Ən yaxşı halda 

isə kadr  şirkətlərinə müraciət edirlər.  İşəgötürənlər 

etibarlı  bir  mühitdən  tövsiyə  olanan  işçi  tapmaq 

ümidilə bu addımı atırlar. Çətinlik çəkdiyiniz bu se‐

çimi  gözünüzün  qabağında  yetişmiş  gənc  kadrlar‐

dan  etməyə nə deyirsiniz?  Sizin  sadəcə  könüllülər 

üçün elan verməyiniz və ya könüllülərin  ixtisaslaş‐

mış  ictimai  birlikləri  vasitəsilə  rəhbərlik  etdiyiniz 

qurumda təcrübəyə dəvət etməyiniz kifayətdir.  

Söhbət apardığımız  işəgötürənlərin bir çoxu gə‐

ləcəkdə işçi ehtiyaclarının yaranmasında tanıdıqları 

könüllüyə  daha  çox  üstünlük  verəcəklərini  qeyd 

ediblər. “Hansı könüllüyə?” soruşduqda: “Daha bi‐

likli  və  bacarıqlı  olana”  ‐  cavabını  verdilər. Onlar 

haqlıdırlar. Əgər bilikli və bacarıqlı  işçiyə ehtiyacı‐

mız varsa, niyə bu işçiləri könüllülər arasından seç‐

məyək  ki?!  Bizim  qarşımızda  çox  böyük  bir  əmək 

bazarı üçün könüllü zəhmət çəkmiş, könüllü olaraq 

çalışmış və əməyinin bəhrəsini görmək istəyən yüz‐

lərlə gənc var. Bu gənclərin uğur hekayəsi niyə sizin 

müəssisə ilə bağlı olmasın? 

Könüllülük  yalnız  insana  yönəlmiş  bir  yardım‐

laşma deyil. Eyni zamanda, ictimai bir köməkdir və 

bir  cəmiyyətin  sağlam  bir  şəkildə  inkişafı  üçün 

əvəzsiz  rola malikdir.  Könüllülük  ictimai münasi‐

bətlərin və ictimai nəzarətin, komandada işləmənin 

inkişafına, əlaqələrin və ikitərəfli dialoqların artma‐

sına,  ictimai  fərqlilik  yaradılmasına  və  ictimai  sa‐

hibkarlığın genişlənməsinə böyük  töhfələr vermək‐

dədir.  Bu  prosesin  aparıcı  qüvvəsi  olmağa  qadir 

müəssisələri könüllülük kimi bir  işi könüllü seçmiş 

enerjili, həvəsli gənclərlə işbirliyi qurub həm özünə, 

həm gəncə, həm də cəmiyyətə kömək edə bilər. Cə‐

miyyətin  bütün  təbəqələrini  bu misilsiz  təşəbbüsə 

qoşulmağa çağırırıq.   

